
ÀS̩AMÒ̩ (Yoruba) 
Àwo̩n onímò̩ tíó̩rì ìje̩mó̩pò̩ às̩à ti fidì rè̩ múlè̩ pé kò sí àwùjo̩ tí kò ní às̩à tirè̩, bé̩è̩ ni káríayé 
bí as̩o̩ onís̩úgà ni ìs̩è̩s̩e jé̩ sí gbogbo orílè̩-èdè ayé. Kò síbi tí a kì í gbé dáná alé̩, o̩bè̩ lè 
dùn jura wo̩n lo̩.  Inú às̩à lá sì ti fa lítírés̩ò̩ jade fún àǹfààní àti ìgbádùn àwo̩n ènìyàn àwùjo̩ 
tí ó ni às̩à náà.  Ò̩nà méjì à ń gbà gbé lítírés̩ò̩ jade lágbàáyé, a lè so̩ lé̩nu, kí ó jé̩ eré e̩nu, 
ó sì lè jé̩ àpilè̩ko̩. Èyí tí a ń so̩ lé̩nu ló wó̩pò̩ jù ní ilè̩ Afirika.  Òun ni à pè ní lítírés̩ò̩ alohùn 
lóde-òní dípò lítírés̩ò̩ àte̩nudé̩nu tàbí àbáláyé tí à ń pè é té̩lè̩. Púpò̩ nínú àwo̩n onímò̩ is̩é̩ 
lámèyító̩ ló ti wo ipò àti ipa tí ewì alohùn Yorùbá ń kó nínú lítírés̩o̩ àpilè̩ko̩ Yorùbá àti ìje̩yo̩ 
rè̩ nínú ìwé èré-onítàn s̩ùgbó̩n abala tí a wò ló jé̩ tuntun èyí ni ìs̩àmúlò ewì alohùn nínú ìwé 
eré-onítàn aje̩mó̩ ìmò̩-ìtàn O̩mo̩ Aláte̩ Ìlè̩kè̩ tí Láwuyì Ògúnniran ko̩. Àwo̩n onís̩é̩ lámèyító̩ 
kò tíì fi bé̩è̩ wo ipò àti ipa tí ewì alohùn kó nínú eré yìí bí wó̩n s̩e wo àwo̩n ìwé eré-onítàn 
aje̩mó̩ ìmò̩-ìtàn yòókù. Nítorí náà, èròǹgbà wa ni láti s̩e àgbéyè̩wò ìs̩àmúlò ewì alohùn 
nínú eré náà. O̩gbó̩n ìs̩èwádìí tí a lò ni agbàlàyé (Descriptive method), a dìídì yan ìwé eré-
onítàn O̩mo̩ Aláte̩ Ìlè̩kè̩ láàárín àwo̩n eré aje̩mó̩ ìmò̩-ìtàn nítórí pé is̩é̩ lámèyító̩ kò tíí pò̩ lórí 
rè̩. A s̩e àmúlò tíó̩rì aje̩mó̩ ìmò̩-ìtàn nítorí ìtàn ìs̩è̩dálè̩ ilè̩ Yorùbá tó kún fún ìjìnlè̩ ohùn e̩nu 
Yorùbá ni, ó sì dálé ìtàn ogun. Àbò̩ ìwádìí fihàn pé bí àmù omi ńlá ni ewì alohùn Yorùbá jé̩ 
fún eré-onítàn àpilè̩ko̩, èyí tí àwo̩n òǹkò̩wé òde-òní ti ń bù mu, tí wó̩n sì ń bù wè̩ bí ó tilè̩ jé̩ 
pé wó̩n ń dárà sí is̩àmúlò rè̩; a rí ìje̩yo̩ òwe, oríkì, àwís̩e̩ bí o̩fò̩, àásán, ayájó̩, èpè àti orin 
nínú ìgbékalè̩ àti àhunpò̩ ìtàn, ibùdó eré, ìfìwàwè̩dá, ìlò èdè, kókó-ò̩rò̩. Ìkádìí rè̩ ni pé 
òpìtàn pàtàkì ni Alàgbà Láwuyì Ogunniran, akéwì ìsè̩ǹbáyé tó jinlè̩ nínú ewì alohùn Yorùbá 
ni, ó sì fi ìwé O̩mo̩ Aláte̩ Ìlè̩kè̩ pàrokò sí ìran Yorùbá pé kí wó̩n jáwó̩ lápò̩n tí ò yò̩, kí wó̩n 
gbómi ilá kaná, kí wó̩n wà ní ìré̩pò̩ láìjà mó̩, kí ò̩mo̩ aláte̩ ìlè̩kè̩ má bàá do̩mo̩ aláte̩ ò̩rúnlá 
àti pé kí ewì àlohùn Yorùbá ó wà títí láé fún ìran tó ń bò̩ lé̩yìn.    
 
AWỌN KOKO 
Oriki, Litireso, Ede Yoruba 
 
RESUMO (Português) 
Os estudiosos da linguística confirmaram que não existe sociedade que não tenha sua 
própria língua e, no mundo, como língua comum, ela é usada por todas as nações. Não 
há lugar onde não vivamos e possamos apreciá-la. E a literatura tem sido produzida a 
partir da língua para o benefício e o prazer das pessoas da sociedade que a possui. Há 
duas maneiras pelas quais a literatura é transmitida ao mundo: ela pode ser falada, como 
forma de entretenimento, e pode ser usada como ferramenta. A língua falada é a mais 
comum na África. É chamada de literatura oral moderna, em vez de literatura oral ou 
literária, como era chamada anteriormente. Muitos estudiosos examinaram o papel e o 
lugar da poesia oral iorubá na tradição literária iorubá e seu uso na ficção histórica, mas o 

aspecto que estamos examinando é novo, ou seja, o uso da poesia oral no romance de 
ficção histórica Omo Aláte Îleke, escrito por Lawuyì Ògúnnirán. O papel e a função da 
poética nesta peça não foram examinados por estudiosos como em outros dramas 
históricos. Portanto, nosso objetivo é examinar o uso da poética na peça. O método de 
pesquisa utilizado é descritivo, e escolhemos especificamente a peça Omo Aláte Îleke 
entre os dramas históricos porque não há muitos trabalhos acadêmicos sobre ela. A teoria 
da ficção histórica é usada porque a história da nação iorubá é repleta da profundidade da 
língua iorubá e é baseada na história da guerra. Pesquisas mostram que a poesia iorubá 
é como um grande reservatório para o drama histórico, que os escritores modernos têm 
bebido e ainda bebem, embora sejam bons em seu uso; vemos o uso de provérbios, 
poesia, provérbios como ofo, àasan, ayájo, épe e canção no desenvolvimento e 
desenvolvimento da história, o cenário do drama, a criatividade, o uso da linguagem, o 
tema. Sua conclusão é que o Ancião Lawuyì Ogunniran é um grande historiador, um 
poeta profundamente enraizado na poesia iorubá, e ele escreveu o livro O̩mo̩ Aláte̩ Île̩ke̩, 
no qual ele exortava a geração iorubá a se libertar do mal, a se libertar do mal, a se 
libertar do mal, para que o mal do passado não seja esquecido e que a poesia iorubá 
permaneça para sempre para as gerações futuras. 
 
PALAVRAS-CHAVE: 
Poema, Literatura, Lingua Yoruba 
 
Ìfáárà 

Ní ilè̩ Afíríkà kí ètò ìkónilé̩rú, àti ìmúnisìn tó bè̩rè̩, ipò pàtàkì ní lítírés̩ò̩ àlohùn wà, 
ipa tó sì ń kó láyé ijó̩sí kò kéré. È̩ka mé̩ta ló pín sí, ewì alohùn, ìtàn o̩ló̩rò̩ geere àti eré-
onís̩e àtayébáyé. Ò̩nà ìbára-e̩ni-sò̩rò̩ ni wó̩n jé̩. Bí àwo̩n adúláwò̩ s̩e ń kó̩mo̩ wo̩n lás̩à àti 
ìs̩e wo̩n ni láti ìran dé ìran ló wà nínú lítírés̩ò̩ alohùn. Nígbà tí ètò è̩kó̩ mò̩ ó̩n ko̩-mò̩ ó̩n kà 
dé ni lítírés̩ò̩ àpilè̩ko̩ bè̩rè̩. E̩ka ewì alohùn ni àfojúsùn wa nínú is̩é̩ ìwádìí yìí. Nínú ewì 
alohùn ni àwo̩n Yorùbá ti ń fi èrò báyés̩erí wo̩n hàn, ìrònú wo̩n, lórí àyíká wo̩n, èrò o̩kàn 
wo̩n lórí ohun gbogbo, ìwòye, ojú àmúwayé àti ìmò̩ ìjìnlè̩ èrò ìran Yorùbá lórí ìbáragbépò̩, 
è̩sìn, ìs̩èlú, às̩à, ìs̩è̩s̩e, è̩kó̩, is̩é̩, ètò o̩rò̩-ajé àti ohun gbogbo tó je̩mó̩ ìgbésí ayé wo̩n, inú 
ewì alohùn wo̩n ló wà. 

 
Èwì Alohùn Yorùbá  

       Orís̩irís̩i àwo̩n onímò̩ lítírés̩ò̩ Yorùbá ló ti fún ‘ewì’ni oríkì kan tàbí òmíràn 
s̩ùgbó̩n èyí tí  a s̩àmúlò nínú ìwádìí yìí   ni Akinjó̩gbìn (1967) tí  O̩labimtan (1980) so̩ báyìí 
pé: “ewì ni èrò ìjìnlè̩ lóri ohunkóhun tí ó bá tinú e̩ni wá, tó sì je̩ e̩ni ló̩kàn , tí ó sì muni lára, 
tí a so̩ tàbí  tí a ko̩ ló̩nà tí ó múni ló̩kàn tí èdè rè̩ sì dùn ju bí a ti s̩e í sò̩rò̩ lásán lo̩”(o.i.100). 
Èwì tí a gbé jade le̩nu, ni ewì alohùn, èyí tí a ko̩ sílè̩ ni a pè ní ewì àpilè̩ko̩. Ipa pàtàkì ni 
ewì alohùn kó nínú ìgbésí àwo̩n Yorùbá láyé àtijó̩ kí ìmúnisìn tó gòkè.Ó fé̩rèd máa sí ohun 
tí à s̩e tí ò̩rò̩ ewì kì í wò̩ . Bí à ń kí ni ni, bí à ń bú ni ni, bí a sì ń gan ni ni, ò̩rò̩ ewì ni Yorùbá 
fi ń s̩e adé  orí gbogbo rè̩. Bí a fé̩ mò̩ nípa è̩sìn, ìtàn-ìs̩è̩dálè̩, ìwà, irísí, ìrònú, àyíká àti 
ìgbé-ayé àwo̩n baba-ńlá wa, inú ewì alohùn ni wó̩n pò̩ sí. Ìmò̩-ìjìnlè̩ èrò àti ojú-àmúwayé 
ìràn Yorùbá lórí ohun gbogbo tó wà láyé àti àyíká wo̩n ló ń je̩yo̩ nínú ewì alohùn. Ó ko̩já 
e̩nu jíje̩ lásán, ò̩rò̩ ìjìnlè̩ tíí kó̩niló̩gbó̩n tó sì ń pìtàn bí a ti jé̩ fún ni ló dálé. Àwùjo̩ Yorùbá ló 
ni ewì alohùn, ogún àjo̩ni  ló jé̩, kì í s̩e ti o̩ló̩danni, ìgbà tí ètò ìmúnisìn dé ló di kí apohùn 
máa pe ewì kan tàbí òmíràn ní tirè̩! Ewì alohùn dàbí Ilé ìs̩úra  fún gbogbo o̩mo̩ Yorùbá láti 
máa s̩àmúlò fún ìgbàdùn è̩mí ara wo̩n, ó wà fún ìkó̩nilé̩kò̩ó̩ láti ìran kan dé ìran mìíràn. Ó 
wà fún ìfèròráns̩é̩. Àmì ìdánimò̩ tó ń s̩e àfihàn às̩à àti ìs̩è̩s̩e babańlá wo̩n ni. Gbogbo ohun 
tó rò̩ mó̩ orírun àti orísun ìran  àti ìtànkálè̩ Yorùbá ló wà nínú ewì alohùn Yorùbá. Ewì 
alohùn a máa jé̩ kí àwo̩n ènìyàn àwùjo̩ ó rántí ìs̩è̩lè̩ ayé àtijó̩, tòní àti tò̩la.  Ìpàrokò inú às̩à, 

ìs̩e, è̩sìn, ìwà, ìgbàgbó̩ àti  ìrònú àwo̩n babańlá wa lórí ohun gbogbo ló wà nínú ewì alohùn 
Yorùbá. 

        Ìsò̩rí mé̩ta pàtàkì ní àwo̩n onímò̩ bí Ìlésanmí (1991) pín ewì alohùn Yorùbá 
nípa ò̩nà ìgbéjáde wo̩n bí ìsàré, orin àti tí a fò̩rò̩ inú wo̩n dá wo̩n mò̩. Lábé̩ ìsàré la ti rí ewì 
alohùn bi: rárà, ìrèmó̩jé,  ìjálá, e̩kún ìyàwó, ìyè̩rè̩-ifá,, S̩àngó pípè, O̩ya pípè, Ès̩ù pípè, òkú 
pípè , àti Ò̩bàtálá pípè. Orís̩irís̩I ni orin ló wà láwùjo̩ Yorùbá, orin are̩mo̩, orin ifé̩, orin ogun, 
orin ò̩tè̩, orin ajo̩mórogún. Orin amús̩é̩yá, orin àpàlà, jùjù, orin sákárà, àti orin aye̩ye̩ o̩dún 
káàkiri ilè̩ Yorùbá. Ìpínlè̩ kò̩ò̩kan ló ní eré e̩nu tirè̩. Ní Ondo, ni a ti rí obitun, asikò, àdàn, 
resò̩, Laghalogho, àwo̩n  Ìkálè̩ ló ni bírípo. Awo̩n Èkìti ló ni alámò̩, àsamò̩, orin e̩jì, orin 
òkòtoròjò, àpíìrì, Ùjàmè̩sè̩.  Ìpínlè̩ Kogi ló ni orin irègún, gbògúnmò̩, agbé̩lé̩gé̩, Ogbèlè, 
arutà, àti obután. Ìpínlè̩ Kúárà ló ni orin o̩pa, orin agbè, Bàlúù, dadakuada, se̩nwe̩le̩, 
ìyátamiwòó, orin ìyàwó, àti e̩kún ìyàwó. Ní ìpínlè̩ Ò̩s̩un, olele, o̩sàré, ò̩fun, orin ò̩sun 
Os̩ogbo, abbl. Àwo̩n Ò̩yó̩ ló ni orin etíye̩rí, àwo̩n ìpínlè̩ Ògùn ló kúndùn ègè, ìgbálá, bò̩lò̩jò̩, 
è̩fè̩, orin gè̩lè̩dé̩, àti apé̩pé̩ ní Ìjè̩bú. Èkó ló ni è̩yò̩. Kò sí àdúgbò kan nílè̩ Yorùbá tí kò ní 
ewì alohùn tirè̩ yàtò̩ sí èyí tí a ti dárúko̩. Àwo̩n ewì tí a fò̩rò̩ inú wo̩n dá wo̩n mò̩ ni àwís̩e̩, 
o̩fò̩, ayájó̩, èpè, ìwéùndeere, ìmó̩, oríkì- oríkì èèyàn, àló̩ apamò̩, oríkì e̩ranko, igi, e̩ye̩, 
ohun tó lé̩mìí àti ohun tí kò lé̩mìí. Ìsò̩rí yìí a máa s̩úyo̩ nínú gbogbo ewì alohùn Yorùbá.  
Àwo̩n ewì Yorùbá kan wà tó jé̩ pé gbogbo ilè̩ Yorùbá ló kárí, bí àpe̩e̩re̩: ìjálá, è̩sà/iwì 
eégún, e̩se̩ ifá, oríkì, òwe, àló̩ àpamò̩ àti o̩fò̩. Àwo̩n kan sì wà tó jé̩ àgbègbè kò̩ò̩kan ló ni 
wó̩n bí a ti s̩e àpe̩e̩re̩ rè̩ lókè, àwo̩n mìíràn sì wà tó jé̩ pé a lè rí ní àgbègbè méjì . Bí 
àpe̩e̩re̩, bí a s̩e ní wákà ní Ìjè̩bú ni a ní wákà ni Ilo̩rin, ohùn tí wo̩n fi ń gbé e jade ló yàtò̩. 
Eré gè̩lè̩dé̩ wà ni Yewa (E̩gbádò) àti àgbègbè Ò̩yó̩. Eré e̩nu tí a pè ní Ìgbálá ni È̩gbá ni 
àwo̩n Ò̩yó̩ pè ní ògbérè. Yùngbà tí àwo̩n ayaba Aláàfin Ò̩yó̩ máa  s̩e ni àwo̩n Ò̩tà Àwórì ń 
pè ni Igbe. 
 
Àbùdá Ewì Alohùn Yorùbá  

Èdè ni òpómúléró ewì alohùn, e̩nu lá fi gbé e jáde. Ohùn tí a fi gbé ewì kò̩ò̩kan jade 
yàtò̩ síra wo̩n, ohùn ìjálá yàtò̩ sí è̩sà, ìyè̩rè̩-ifá yàtò̩ sí rárà. Ètò àti ìgbékalè̩ ewì alohùn 
kò̩o̩kan yàto̩ síra wo̩n. Oríkì ló pa gbogbo ewì alohùn pò̩, bí ape̩e̩re̩, oríkì ̩ S̩àngó ni S̩àngó 
pípè, oríkì ès̩ù ló wà nínú Ès̩ù pípè abbl. Láyé àtijó̩, ó ní àkókò ìgbéjáde, kì í s̩e gbogbo 
ìgbà ni èwì alohùn máa ń wáyé. Àsìkò o̩dún eégún ni è̩sà pípè, máa ń wáyé, ó sì lè tó 
o̩dún mé̩ta síra wo̩n. Ìgbà o̩dún Àgan ní wo̩n ń ko̩rin Àgan ní ìlú Igogo Ekiti, ó lè tó ogún 
o̩dún síra. Wo̩n kì í ko̩ ìrèmó̩jé láìsí ìkópà o̩de̩, ìdí nìyì tí wo̩n fi ko̩rin pé: ‘Ìrèmò̩jé kì í sorin 
ìgbàkúgbà, orin tí à á ko̩ nígbà tó bá s̩òro fó̩de̩ ni’. Ìgbéjáde ewì alohùn Yorùbá máa ń fàyè 
gba gbogbo àwo̩n òǹwòran láti kópa, láti gberin tó bá ye̩, kí í s̩e apohùn nìkan ló gbé e 
jade, akópa lèrò ìwòran, wo̩n a máa jó, wo̩n a máa gberin pè̩lú apohùn. Ìmúra apohùn s̩e 
pàtàkì, as̩o̩ làgbà ni onís̩àngó ń wò̩, è̩kú las̩o̩ eégún, ìmúra o̩de̩ asùnjálá yàtò̩ sí àwo̩n 
o̩ló̩bàtálá. Ò̩pò̩ ewì alohùn ló mú ìs̩e dání bí ijó jíjó, orin kíko̩, títò ló̩wò̩ò̩wó̩, è̩kú rírù, idán 
pípa  àti ìgbé̩gilére abbl. Nítorí ò̩làjú òde-òní, àwo̩n ewì alohùn Yorùbá tí di ohun tó ń wáyé 
káàkiri nígbà o̩dún ìbílè̩ tàbí ìgbà aye̩ye̩, àwo̩n òs̩èré tíátà yálà nínú fíìmù tàbí orí ìtàgé 
máa ń s̩e àmúlò ewì alohùn nínú ìgbéréjáde wo̩n, bé̩è̩ ni àwo̩n òǹkò̩wé ìwé ìtàn-àròso̩ àti 
eré-onítàn máa ń s̩e àmúlò ewì alohùn nínú is̩é̩ àtinúdá wo̩n, ó ti di àko̩sílè̩ yálà nínú ìwé, 
nínú fó̩nrán fídíò tàbí fíìmù òde-òní. 
 
Ìwé Eré-onítàn Yorùbá 

Nínú èrò àti ìrònú Yorùbá láyé àtijó̩, gbogbo ohun tí a bá pè ní eré, kò túmò̩ sí 
nǹkan gidi. Nǹkan ìnàjú, ìdárayá, amáratúká, ìgbádùn, ìnara àti orò-ojú lásán ni. Èrò yìí ló 
mú ò̩pò̩ ènìyàn máa fi àwo̩n òs̩èré tíátà gbá mìníndìn láyé ìgbà kan s̩ùgbó̩n kò rí bé̩è̩ mó̩ 
lode òní. Àwo̩n òs̩èré ti wà nípò as̩íwájú nínú ètò o̩rò̩-ajé lágbàáyé àti nílè̩ Nàìjíríà lode-òní. 
Eré-onís̩e tí a pilè̩ ko̩ sínú ìwé ni à ń pè ní “Eré-onítàn” nínú èdè ìperí Yorùbá. Ohun tí a 
mò̩ sí eré-onítàn jé̩ àtinúdá àti àròjinlè̩ òǹkò̩wé kan láti s̩e àfihàn àwo̩n ènìyàn tí wó̩n ń s̩e 

ara wo̩n bí e̩nikan tàbí nǹkan ló̩nà tí yóò mú kí àwo̩n òǹkàwé/òǹwòran ní ìrírí àti òye sí i 
nipa ilé ayé. Ohun tí ó bá jé̩ àtinúdá àti àròjinlè̩ ti kúrò ni ohun kékeré, ohun tí ó bá dálé 
ìgbésí ayé è̩dá àti ìrírí wo̩n s̩e pàtàkì, Eré onítàn ní àbùdá pàtàkì bí ìs̩e, (action), 
ìsò̩rò̩gbèsì (dialogue), ibùdó eré (setting) , òs̩èré/akópa (casts/actors/actresses), ìlò edè 
(use language),  ohun èlò ìs̩eré (costumes), ìs̩è̩lè̩ (events) àti kókó-ò̩rò̩ (themes) nínú. Eré 
lè jé̩ ládojúdé tí ó kún ìs̩è̩lè̩ ìbànújé̩ láti ìbè̩rè̩ tití dé òpin eré, ó lè jé̩ e̩kúndè̩rín tàbí 
è̩rínde̩kún, eré sì lè jé̩ amé̩rìnínwá bákan náà s̩ùgbó̩n tí a bá fi àkóónú rè̩ tàbi kókó-ò̩rò̩ pín 
wo̩n sí ìsò̩rí, ìwé eré-onítàn Yorùbá ti pè̩ká sí orís̩irís̩i ìsò̩rí lode-òní. 
 
Ìpínsísò̩rí Ìwé Eré-onítàn Yorùbá 

Ìwé eré-onítàn Yorùbá bè̩rè̩ ní o̩dún 1923 gé̩gé̩ bí ìwádìí s̩e fihàn pè̩lú ìwé eré-
onítàn E̩ni Máa kú Pàdé E̩ní Máa Pá. O ti gbìrè̩gè̩jigè̩ lode-òní nítorí pé kò sí ìsò̩rí eré-
onítàn tí a rí lédè Gè̩é̩sì tí a kò lè rí lédè Yorùbá lónìí. Mólòó lò̩kánjúà yóò mu nínú omi 
òkun? Díè̩ lára àwo̩n ìsò̩rí tó gbajúmò̩ lode-òní nìwò̩nyí:    

Eré-onítàn afìhónú hàn (Protest Plays): Nínú irú eré bé̩è̩, oǹkò̩wé a máa s̩è̩dá 
àwo̩n òs̩èré tí wó̩n ̩s̩e tán làti kò̩yà fún àwo̩n mè̩kúnnù tí àwo̩n alágbára ayé ń fìyà je̩ ló̩nà tí 
kò tó̩, tó sì ko̩já àfaradà yálá nínú ètò o̩rò̩-ajé, è̩sìn, ìs̩èlú níbi tí às̩ìlò agbára ti Farahan, 
apé̩é̩re̩ irú ìwé bé̩è̩ ni Ré̩ré̩ Rún tí O̩ladè̩jo̩ Òkédìjí ko̩. Ló̩pò̩ ìgbà irúfé̩ eré náà máa ń parí 
sí Ládojúdé; 

Eré-onítàn adálórí è̩sìn tàbí aje̩mé̩sìn (Religious Plays): Orí ètò è̩sìn ni irúfé̩ eré 
bé̩è̩ máa ń dálé, yálà è̩sìn ìbílè̩, e̩sìn o̩mo̩lé̩yìn Kristi tàbí è̩sìn mùsùlùmí. Ló̩pò̩ ìgbà ìfàwùjo̩ 
s̩è̩fè̩ lórí è̩sìn ló máa ń jé̩. Bí àpe̩e̩re̩: Abé̩ Ààbò tí Akinwumi Ìs̩o̩la ko̩, Ìdààmú Páàdì  
Mínkáílù tí Adebayo̩ Fáleti ko̩, Alàgbà Jeremaya ti Oyewale Olatunde ko̩, O̩nà Iwà Mímó̩ ti 
Ariyibi Adewoye ko̩ abbl. 

Eré-onítàn Aje̩máwùjo̩ (Social Plays/ Satiric Plays): Afàwùjo̩s̩e̩fè̩ ni irúfé̩ eré bé̩è̩ 
máa ń jé̩ lórí ìbáragbépò̩ láwùjo̩, ó sábà máa ń fi ìwà`ìbàjé̩ àwùjo̩ gbá mìíndìn yálà lórí ò̩rò̩ 
ìdílé, ìgbéyàwó  ìwà jìbìtì . Apé̩e̩re̩ irú eré bé̩è̩ ni Nwo̩n Rò Pé Wèrè Ni ti Adebayo Faleti 
ko̩, Aájò Ajé tí O̩ládè̩jo̩ Òkédiji ko̩, Ayé Ye̩ Wó̩n Tán (Akinwumi Is̩o̩la), Kò S̩eégbé tí 
Akinwumi Is̩o̩la ko̩, Oniyangi ti Ke̩mi Adágbádá ko̩ abbl. 

Eré-onítàn Aje̩mábo (Feminist Plays): Irúfé̩ eré bé̩è̩ máa ń dálé àwo̩n obìnrin ati 
àwo̩n o̩mo̩dé. Òǹkò̩wé lè jé̩ obìnrin, ó sì lè jé̩ o̩kùnrin tí ó jé̩ as̩ègbèfábo. Obìnrin ló sábà 
máa ń jé̩ olú è̩dá-ìtàn. Bí ó bá jé̩ pé o̩kùnrin ló jé̩ olú è̩dá-ìtàn, gbogbo is̩è̩lè̩ inú eré máa ń 
ran mó̩ obìnrin lé̩sè̩ ni látàrí àti jà fún abo ni. Ape̩e̩re̩ irú iwé bé̩è̩ ni: O S̩èyí Tán 
(Adebo̩wale), Afàgò Ké̩yin Àparò (Adejumo̩), abbl. 

Eré-onítàn Aje̩mó̩ Ìs̩èlú/Adálérí ìs̩èlú (Political Plays):  Irúfé̩ eré yìí máa ń dálé 
ìs̩èlú orílè̩-èdè yálà ti àwo̩n o̩ba tàbi àwo̩n ìjo̩ba àfìbòyànsípò. Ape̩e̩re̩ irúfé̩ ìwé bé̩è̩ ni: 
O̩láò̩ré̩ Afò̩tè̩joye (Afo̩labi O̩̩labimtan), Ìs̩èlú Onírèké Ògè (Lérè Adéye̩mí),  

Eré-onítàn Aje̩mó̩ ìmò̩-ìtàn (Historical Plays) Eré-onítàn yìí a máa s̩e àfihàn ìtàn 
ìs̩è̩dálè̩ ayé àtijó̩ kí àwùjo̩ òde-òní lè kó̩gbó̩n lára wo̩n. bí àpe̩e̩re̩: Bas̩ò̩run Gáà (Adebayo̩ 
Faleti), Lísàbi Agbòǹgbò Àkàlà (Olu Owolabi), O̩ba Kò So (Duro Ladipo̩), S̩àngó (Oladejo 
Okediji), Àare̩ Àgò Aríkúye̩rí àti O̩mo̩ Aláte̩ Ìlè̩kè̩ (Lawuyi Ogunniran),  E̩fúns̩etán Aniwura 
(Akinwumi Is̩o̩la), abbl. 

  Nínú ìwádìí yìí, eré-onítàn aje̩mó̩ ìmò̩-ìtàn tí ako̩lé rè̩ ń jé̩ O̩mo̩ Aláte̩ Ìlè̩kè̩ tí 
Láwuyì Ogunniran ko̩ ní 1992 ni a yàn fún àgbéyè̩wò. Ìdí ni pé is̩é̩ lámèyító̩ kò ti fi bé̩è̩ pò̩ 
lórí eré yìí bi ti àwo̩n yòókù. Kò tilè̩ sí àpilè̩ko̩ lórí ìs̩àmúlò ewì alohùn Yorùbá nínú ìwé eré-
onítàn O̩mo̩ Aláte̩ Ìlè̩kè̩ tí mo mò̩, nítorí náà, ìwádìí yìí yóò di àlàfo ńlá tí a tó̩ka sí yìí.  

 
Aáyan Ò̩mò̩ràn lórí Ipò Ewì Alohùn nínú Lítírés̩ò̩ Àpilè̩ko̩ Yorùbá 

Ó fé̩rè̩ má sí òńkò̩wé Yorùbá òde-òní tí kì í s̩e àmúlò ewì alohùn Yorùbá nínú ìwé 
wo̩n yálà ìtàn-àròso̩ ni, eré-onítàn tàbí ewì àpilè̩ko̩, kódà nínú eré fíìmù àgbéléwò ayé òde-
òní, ìs̩àmúlò ewì alohùn kó ipa pàtàkì. Púpò̩ àwo̩n onímò̩ is̩é̩ lámèyító̩ lítírés̩ò̩ Yorùbá ló ti 

jé̩rìí sí èyí nínú ìwádìí wo̩n, lára àwo̩n iwádìí bé̩è̩ ni Bamgbose (1974, 2007) tó wo àwo̩n 
ìwé ìtàn-àròso̩ D.O. Fágúnwà  márààrún àti ìje̩yo̩ ewì alohùn bí àló̩, orin, o̩fò̩, ìmè̩so̩ ò̩rò̩ àti 
ìs̩è̩s̩e Yorùbá yòókù. Ogunsina (1992 ati 2006) fi tíó̩rì sos̩ió̩ló̩jì lítírés̩ò̩ wo ìlò lítírés̩ò̩ alohùn 
nínú ìwé ìtàn-àròs̩o̩ Fágúnwà àti àwo̩n òńkò̩wé o̩mo̩lé̩yìn Fágúnwà bí Ògúndélé 
Lagbondoko nínú Ibú Olókun, Lawuyi Ogúnniran nínú Eégún Aláré níbi tó ti fi È̩sà eégún 
dárà nínú ìwé tó pè ní The Development of the Yorùbá Novel,1930-1975.Ò̩pò̩ àwo̩n 
òǹkò̩wé àyé àtijó̩ wò̩nyí ló s̩e àmúlò ewì alohùn ló̩bo̩ro̩gidi láìs̩e àtinúdá kan pàtó.  

    Olabimtan (1975) s̩e àgbé̩yè̩wò ìwé ìtàn-àròso̩ Fágúnwà àti ìlò ewì alohùn bí o̩fò̩, 
ó sì bu e̩nu àté̩ lu bí Fágúnwà s̩e lo o̩fò̩ pé kò lò ó bí àwo̩n o̩de̩ Yorùbá s̩e ń lò ó, ó ní 
àfe̩núpa lásán ni Fágúnwà  fe̩nu pa ewì alohùn Yorùbá nínú ìwé ìtàn-àròso̩ rè̩. Adeye̩mi 
(2003) fe̩nu rè̩ rè̩ jóna nínú ìwádìí rè̩ lórí ìhà tí Fágúnwà ko̩ sí às̩à àti ìs̩e Yorùbá pàápàá 
ìlò ewì alohùn pé asò̩tún-sòsì mábabíkan jé̩ ni Fágúnwà.  Fágúnwà s̩ègbè lé̩yìn èrò 
báyés̩erí àwo̩n amúnisìn, kò sì fo̩wó̩ òsì júwe ilé bàbá rè̩. Àwo̩n òǹkò̩wé ìtàn-àròso̩ Yorùbá 
a máa s̩e àmúlò èwì alohùn bí òwe nínú s̩ís̩e àko̩lé ìwé wo̩n bí àpe̩e̩re̩: O̩ládè̩jo̩ Okediji 
fé̩ràn ìlò òwe gé̩gé̩ bí àko̩lé: Àjà ló lé̩rù  (iró̩ ni pe̩pe̩ ń pa), Àgbàlagbà Akàn (ó kó sí 
garawa), Kárìn Ká pò̩ (yíye̩ ní ye̩ni), Bínú Tirí (lobì ń yàn), Ò̩pá Àgbéléká (tè̩yìn ló jù). Ìlànà 
lílo òwe bí ako̩lé yìí náà ni Adéye̩mi (2006) tè̩lé nínú Àkùko̩ Gàgàrà (tó ń fo̩wó̩ bò̩s̩ó̩dìye̩ 
le̩nu, kó má baà ko̩ ní gbangba). Wo̩n a máa lo ewì alohùn nínú ahunpò̩ ìtàn, ìfìwàwè̩dá, 
o̩gbó̩n ìsò̩tàn àti nínú kókó-ò̩rò̩.  

    Is̩é̩ ìwádìí àwo̩n onímò̩ is̩é̩ lámèyító̩ lítírés̩ò̩ àpilè̩ko̩ Yorùbá lórí ìs̩àmúlò ewì 
alohùn nínú ìwé eré-onítàn Yorùbá kò pò̩ tó ti ìtàn-àròso̩. Nínú ìwádìí ìmò̩ ìjìnlè̩ oyè ò̩mò̩wé 
ni Ogundeji ti s̩e ìtúpalè̩ àwo̩n eré -onís̩e Duró Ladipò̩ pè̩lú ì̩s̩àmúlò tíó̩rì ìlò amì bí eré Dúró 
Ladipo̩ s̩e tè̩lé ètò ìgbéréjáde lítírés̩ò̩ alohùn Yorùbá. Ogundeji (1992) tún s̩e ìwádìí lórí ìlò 
ewì alohùn nínú ìwé eré-onítàn òde-òní nínú ìgbékalè̩ eré, ìlo èdè àti e̩wà èré.   
Arohunmo̩las̩e̩ (2001) wo is̩àmúlò orin nínú eré-onítàn S̩àngó tí Okediji ko̩ àti E̩fúns̩etán 
Aníwúrà tí Is̩ò̩là ko̩ láti fi ètò ìs̩èlú olókòwò aládàáńlá hàn wá, èyí ni bí àwo̩n alás̩e̩ àti 
olówó s̩e ń ré̩ àwo̩n mè̩kúnnù je̩.  Adejumo (2011) ló tún sis̩é̩ takuntakun lórí ìlò ewì alohùn 
nínú eré-onítàn Yorùbá. Ó wo s̩àkun ìbás̩epò̩ tó ń be̩ láàárín lítírés̩ò̩ alohùn àti lítírés̩ò̩  
àpilè̩ko̩ Yorùbá, ó sì wí  pé ò̩rò̩ ìbás̩epò̩ ewì alohùn àti lítírés̩ò̩ àpilè̩ko̩ Yorùbá dàbí omi àti 
aró, wo̩n kò s̩e yà. Nínú ìkòkò dúdú lítírés̩ò̩ alohùn ni lítírés̩ò̩ àpilè̩ko̩ ti jáde àti pé adùn èdè 
inú ewì kúrò ní kèremí èyí tí àwo̩n òńkò̩wé àti òǹkò̩tàn lè fojú fò, wó̩n fé̩ràn láti máa s̩àmúlò 
ewi alohùn nínú ìgbékalè̩ is̩é̩ wo̩n. Ó tè̩ síwájú wí pé ìs̩àmúlò ewì alohùn bí òwe, e̩se̩-ifá àti 
o̩fò̩ máa ń fikún adùn ìtàn, adùn èdè, àhunpò̩ ìtàn àti kókó-ò̩rò̩ inú ìtàn tàbí eré. Ó s̩e ìjíròrò 
bí Akinwumi Is̩o̩la s̩e lo e̩se̩-ifá pàápàá Ò̩kànràn méjì láti s̩e àhunpò̩ ìtàn rè̩ ninú eré-onítàn 
Bellows in my Belly. Ó wí pé ‘láti inú odù Ò̩kànràn méjì ló ti fa abala ìtàn tó rò̩ mó̩ S̩àngó 
àti O̩ya yo̩’. Adejumo̩ fìdí rè̩ múlè̩ pé e̩se̩-ifá ni Debò̩ Awe̩ yípadà sí o̩fò̩ nínú ìwé rè̩ 
O̩ló̩unlúgo̩.   

    Akínyemi (2011) s̩e àgbéyè̩wò tó jinlè̩ lórí àwo̩n òs̩èré òde-òní àti ipa tí èwì 
alohùn bí rárà, yùngbà, oríkì-orílè̩ ayé àtijó̩ kó nínú eré wo̩n yálà lédè Gè̩é̩sì tàbí lédè 
Yorùbá pàápàá bó s̩e je̩yo̩ nínú ìwé eré-onítàn Bas̩ò̩run Gáà, tí Adebayo̩ Faleti ko̩, 
E̩fúns̩etán Aníwúrà tí Akinwumi Is̩ò̩lá ko̩ àti àwo̩n yòókù. Akinye̩mi ti sis̩é̩ tó pò̩ lórí ewì 
alohùn Yorùbá, tó sì jinlè̩ lórí ewì alohùn  ààfin Aláàfin Ò̩yó̩, bí  rárà, oríkì-orílè̩ àti yùngbà 
àti ìje̩yo̩ rè̩ nínú lítírés̩ò̩ àpilè̩ko̩ Yorùbá. Ó fìdí rè̩ múlè̩ pé kì í s̩e adùn èdè tàbí e̩wà nìkan 
ni ìlò ewì alohùn nínú lítírés̩ò̩ àpilè̩ko̩ máa ń mú bá lítírés̩ò̩ àpilè̩ko̩, àwo̩n òǹkò̩wé Yorùbá 
mò̩-ó̩n-mò̩ ń s̩àmúlò ewì alohùn kí àwo̩n ewì wò̩nyí lè pé̩ láyé, ète kí ewì alohùn má bà á 
parun ni, kí ìrandíran o̩mo̩ Yorùbá lè jogún rè̩ nitorí tí àwo̩n apohùn àtijó̩ kò fi bé̩è̩ pò̩ láyé 
mó̩. 
 
Tíó̩rì Ìs̩àmúlò: Tíó̩rì Aje̩mó̩ Ìmò̩-ìtàn-tuntun (New Historicism)  

 Orúko̩ tíó̩rì yìí fihàn pé o̩mo̩ ilé labó̩lá ni tíó̩rì aje̩mó̩ ìmò̩-ìtàn-tuntun jé̩ lágboolé tíó̩rì 
lítírés̩ò̩ lágbàáyé, èyí ni pé ìtè̩síwájú ló jé̩ fún tíó̩rì aje̩mó̩ ìmò̩-ìtàn (Historical theory). Nítorí 

náà, tè̩gbó̩n tàbúrò ni tíó̩rì aje̩mó̩ ìmò̩-ìtàn àti tíó̩rì aje̩mó̩ ìmò̩-ìtàn-tuntun. Èròǹgbà àwo̩n 
onímò̩ tíó̩rì méjèèjì ni láti wo s̩àkun ìbás̩epò̩ tó wà láàarín lítírés̩ò̩ àti ìmò̩-ìtàn. Wó̩n tako 
èrò àwo̩n onímò̩ tíó̩rì ìfojú-ààtò-wò, pé lítírés̩ò̩ kò ní nǹkan s̩e pè̩lú ìs̩è̩lè̩ àwùjo̩, pé àló̩ àti 
àlò̩ is̩é̩ lítírés̩ò̩ kò ju inú ìwé lo̩, àti pé ìfèdès̩o̩nà lásán ni is̩é̩ aláwòmó̩ lítírés̩ò̩. Tíó̩rì méjèèjì 
ló gbà pé ìs̩é̩lè̩ tí ó s̩e̩lè̩ láwùjo̩ nígbà kan tàbí ní sáà kan ló máa ń dìtàn, ìs̩è̩lè̩ tó dìtàn 
àwùjo̩ ni òǹkò̩wé máa ń s̩e àtinúdá rè̩ nínú is̩é̩ lítírés̩ò̩, nítorí náà a ò lè sò̩rò̩ ìtàn tàbí ìs̩è̩lè̩ 
àwùjo̩ ká má rántí lítírés̩ò̩. Àbùdá méjì ló s̩e pàtàkì nínú tíó̩rì aje̩mó̩ ìmò̩-ìtàn, èyí ló sì máa 
ń fa ìbéèrè méjì tí àwo̩n agbáte̩rù wo̩n máa ń bèèrè – Kí ló s̩e̩lè̩? Kí sì ni ìs̩è̩lè̩ náà so̩ fún 
wa nipa ìtàn ìs̩è̩dálè̩? Nítorí náà, nínú tíó̩rì aje̩mó̩ ìmò̩-ìtàn, ohun tó je̩ onís̩é̩ lámèyító̩ lógún 
ni àkójo̩pò̩ onírúurú ìs̩è̩lè̩ àwùjo̩ tó di ìtàn ìs̩è̩dálè̩, àti pé báwo ni òǹkò̩wé s̩e hun àwo̩n 
ìs̩è̩lè̩ náà ló̩nà àtinúdá tó fi s̩e àfihàn ìtàn gidi. Báwo ló s̩e lo àhunpò̩ ìtàn, ìfìwàwè̩dá, 
o̩gbó̩n ìsò̩tàn, ibùdó eré tàbí ìtàn, èdè àti kókó-ò̩rò̩ láti fi s̩e àfihàn ìtàn ìs̩è̩dálè̩? Akitiyan yìí 
ni onís̩é̩ lámèyító̩ yóò máa gbéyè̩wò nínú is̩é̩ rè̩. Nítorí náà s̩ís̩e àfiwé ìs̩è̩lè̩ gidi pè̩lú ìtàn 
ìs̩è̩dálè̩ ni ajolórí is̩é̩ tí tíó̩rì aje̩mó̩ ìmò̩ -ìtàn ń s̩e títí di nǹkan bi o̩dún 1980 tí Greenblatt 
gbé ìwé kan jade tí ó pè ní: Renaissance Self-fashioning, èyí tí ó bí Tíó̩rì Aje̩mó̩ Ìmò̩-ìtàn-
tuntun (New Historicism).   

     Àwo̩n onímò̩ tíó̩rì aje̩mó̩-ìmò̩-ìtàn-tuntun gbàgbó̩ pé ìbás̩epò̩ tí kò s̩e yà nipa ló 
wà láàárín lítírés̩ò̩ àti ìmò̩-ìtàn. Lítírés̩ò̩ sì jé̩ okùnso pàtàkì fún ètò àwùjò̩. Nínú ìmò̩ è̩kó̩ 
ìbílè̩, kò sí ìpààlà láàárín ìmò̩. Àwo̩n apohùn, àwo̩n òs̩èré ìbílè̩ ló dàbí báǹkì ìmò̩ ìtàn níbi tí 
à ń kó ìs̩úra atayébáyé sí. Bí kò tilè̩ sí ní àko̩sílè̩, ó wà nínú o̩po̩lo̩ àwo̩n apohùn. Nítorí náà 
ò̩rò̩ tí a pè ní ‘ìtàn’ ló jé̩ agboòrùn fún onírúurú ìs̩è̩lè̩ mánigbàgbé. Orís̩irís̩i ìtàn ló wà èyí 
dúró òté jíjé̩ òótó̩ tàbí àìjé̩ òótó̩, bí àpe̩e̩re̩: ìtàn ìwás̩è̩, ìtàn ako̩ni kàyééfì, ìtàn-orírun, ìtàn 
àló̩-onítàn, ìtàn-àròso̩, ìtànyítàn, ìtàn yè̩míwò. Bí ó tilè̩ jé̩ pé ìtàn so mó̩ àwo̩n àpe̩e̩re̩ 
wò̩nyí, síbè̩ gbogbo wo̩n kó̩ ni a lè pè ní ìtàn gidi tó jé̩ òtító̩ ìtàn (history), bí ìtàn tilè̩ wà 
nínú àló̩-onítàn, kì í s̩e ìtàn tòótó̩, s̩ùgbó̩n àwo̩n aró̩tàn/òpìtàn a máa lo ìtàn-ìwás̩è̩ àti ìtàn 
ako̩ni láti fìdí ìtàn gidi balè̩. Bí àpe̩e̩re̩, nínú ìtàn ìwás̩è̩, S̩àngó jé̩ ò̩kan nínú àwo̩n òrìs̩à tí ó 
ní olùsìn.  

Nínú ìtàn gidi,ènìyàn ni S̩àngó tí ó je̩ Aláàfin ké̩rin ní ìlú Ò̩yó̩, orúko̩ rè̩ ni Ìtíolú 
Babaye̩mí. Nítorí pé ìs̩esí, ìwà àti ìse rè̩ jo̩ ti òrìs̩à S̩àngó, ó di òrìs̩à lé̩yìn ikú rè̩, ó sì di  
òrìs̩à àkúnlè̩bo̩. Nílè̩ Yorùbá, kò sí ìpààlà láàárín ìtàn gidi àti ìtàn-ìwás̩è̩ ìdí nìyí tí Bohrer àti 
Wenger (1976) fi so̩ pé: S̩angó is also important because of his human history as the 
Aláàfin of O̩yo̩. He is not a myth like others, he is both very human and very godly (p.12) 
(S̩àngó s̩e pàtàkì nítorí ìjénìyàn rè̩ nínú ìtàn bí Aláàfin Ò̩yó̩. Kì í s̩e e̩ni ìtàn ìgba ìwás̩è̩ 
nìkan bí ti àwo̩n yòókù, ó jé̩ ènìyàn, ó tún jé̩ òrìs̩à). Nínú ìtàn ìs̩è̩dálè̩ Ifè̩, a rí Moremi gé̩gé̩ 
bí ènìyàn tó gba Ilé-ìfè̩ sílè̩ ló̩wó̩ ò̩ta, ìtàn gidi yìí ló di ìtàn-ìwás̩è̩. Ohun tí èyí túmò̩ sí ni pé, 
kò fi bé̩è̩ sí ìpààlà láàárín ìtàn gidi àti ìtàn-ìwás̩è̩. Ìtàn ìgbà ìwás̩è̩ àti ìtàn ako̩ni kì í s̩e iró̩ 
lójú àwo̩n Yorùbá.  

  Nínú tíó̩rì aje̩mó̩ ìmò̩-ìtàn-tuntun, ìmò̩-ìtàn kì í s̩e òótó̩ pó̩ńbélé, ó dúró lórí aró̩tàn 
tàbí òpìtàn. Ipò agbára tó bá wà máa ń kópa nínú kíka ìtàn bé̩è̩ sí òótó̩ tàbí iró. Ìbéèrè 
mé̩fà ni àwo̩n agbáte̩rù tíó̩rì yìí sábà máa ń bèèrè lórí  ìwé eré-onítàn tàbí ìtàn-àròso̩ 
adálórí ìtàn gidi. Àwo̩n ìbéèrè náà nìwò̩nyí: 

i. Kí ló s̩e̩lè̩? 
ii. Kí ni ìs̩è̩lè̩ náà so̩ fún wa nipa ìtàn? 
iii. Báwo ni a s̩e fún ìs̩è̩lè̩ náà ní itumò̩? 
iv. Irúfé̩ ìlò èdè wo ni òǹkò̩wé lò, àwo̩n è̩dá ìtàn/òs̩èré àti ìs̩è̩lè̩ wo ló s̩e àfihàn 

ìs̩è̩lè̩ tó ń lo̩ ló̩wó̩ nígbà ayé òǹkò̩wé? 
v. Báwo ni ìfúnnitumò̩ ìs̩è̩lè̩ inú ìtàn àti àfihàn ìtàn s̩e bá às̩à àwùjo̩ òǹkò̩wé mu? 
vi. Báwo ni eré/ìtàn náà s̩e s̩e àfihàn tàbí àtakò àwo̩n alás̩e̩ ìgbà náà sí? 
vii. Báwo ni is̩é̩ náà s̩e s̩e àfihàn àwo̩n tí e̩nu wo̩n ò tókè/ mè̩kúnnù láwùjo̩ sí ? 

Àwo̩n onímò̩ tíó̩rì yìí gbàgbó̩ pé ìmò̩ ìtàn kì í s̩e àtòjo̩ ìs̩è̩lè̩ ní sís̩è̩-n-tè̩lé̩, s̩ùgbó̩n ó 
jé̩ àkànpò̩ àpèjúwe ìbáyému ènìyàn àti èrò inú e̩nikan lórí ìs̩è̩lè̩. Èyí ni pé ìfúnnitumò̩ ìs̩è̩lè̩ 
àwùjo̩ tó di ìtàn dúró lórí ipò e̩ni tó s̩e àko̩ó̩lè̩ rè̩ àti ìhà tí e̩ni náà ko̩ sí i. Ohun mìíràn tó ń 
kópa lórí ìfúnnitumò̩ ìtàn ni àyíká òǹkò̩wé, ìgbàgbó̩, èrò báyés̩erí rè̩ àti ìgbà rè̩.  Kí ló s̩e̩lè̩ 
nínú eré O̩mo̩ Aláte̩ Ìlè̩kè̩? Báwo ló s̩e hun ìs̩è̩lè̩ pò̩ tó fi gbé ìtàn ìs̩è̩dálè̩ gidi jade, èròjà 
ewì alohùn wo ló lò láti mú wa rí ìs̩è̩lè̩ ayé àtijó̩? Àwo̩n ìbéèrè wò̩nyí àti àwo̩n mìíràn lá 
gbéyè̩wò nínú àpilè̩ko̩ yìí.̩ 

 
Ìtàn Ìs̩è̩dálè̩ Yorùbá tí òǹkò̩wé s̩e afihàn rè̩ nínú Eré O̩mo̩ Aláte̩ Ìlè̩kè̩ ní s̩ókí 

Alàgbà Láwuyì Ògúnniran jé̩ ò̩kan lára àwo̩n òǹkò̩wé pàtàkì láwùjo̩ Yorùbá, o̩mo̩ 
bíbí ìlú Ìbàdàn ni, akéwì ni, òpìtàn sì ni pè̩lé̩. Ó fi o̩gbó̩n àtinúdá tó kira so̩ ìs̩è̩lè̩ kan pàtó 
nínú ìmò̩ -ìtàn ilè̩ Yorùbá di eré pàtàkì, kí a tó s̩e ìjíròrò lórí ìs̩àmúlò ewì alohùn nínú eré 
náà, ó wúlò láti lo̩ sínú ìtàn ìs̩è̩dálè̩ tí ó lò ní s̩ókí.  S̩áájú kí Aláàfin Abíó̩dún tó dórí oyè ni 
orís̩irís̩i ìwà ìkà ti gbilégbiko ní ilè̩ Yorùbá. Èyí tó burú jù ninú ìwà ìkà náà ni jíjí ènìyàn gbé 
àti òwò e̩rú. Awo̩n Yorùbá ń ta ara wo̩n lé̩rú nítorí owó, wó̩n sì ń jara wo̩n lógun, wó̩n ń ta 
e̩rú, wó̩n sì ń kó e̩rù ara wo̩n. Aláàfin Abíó̩dún Adegolu ló paná ìwà ìkà yìí mó̩lè̩ nígbà tó 
gorí oyè, s̩ùgbò̩n ní kété tó wàjà ni wàhálà tún bè̩rè̩ ní pe̩re̩u.  Nígbà ìs̩èjo̩ba Aláàfin Aólè̩ 
tó je̩ lé̩yìn Abíó̩dún, ìlú gbè̩kan, ó kan bí ìbó, ó korò jú dapa lo̩. Àsìkò rè̩ ni iná ìtè̩síwájú ilè̩ 
Yorùbá jó àjórè̩yìn kí ó tó wà s̩ubú yakata nígbà Aláàfin kárùn-ún tó je̩ lé̩yìn Aláàfin 
Abíó̩dún. Nínú ìtàn Yorùbá láyé àtijó̩, o̩jà pàtàkì ni o̩jà Apòmù. Ò̩pò̩ ìlú Yorùbá ló máa ń wá 
ná o̩jà náà. Lára àwo̩n ìlú̩ bé̩è̩ ni Ò̩yó̩, Ifè̩, Òwu, àti Ìjè̩bú. Ò̩kan pàtàkì nínú o̩jà tó tà jù e̩rú, 
èyí mú kí òwò e̩rú ó pò̩ sí, ìjínigbé àti ìkógunjani pò̩ káàkiri abala ìtàn yìí ni òǹkò̩wé fè̩ lójú 
pè̩lú ìs̩àmúlò ewì alohun Yorùbá bí òwe, oríkì, àwís̩e̩, ayájó̩, o̩fò̩, ìwúre àti orin  tó so̩ di eré 
alárinrin àkàgbádùn. 

  
Ìs̩àmúlò Òwe nínú O̩mo̩ Aláte̩ Ìlè̩kè̩ 

   Ò̩kan lára àwo̩n ewì alohùn tí àwo̩n òǹkò̩wé Yorùbá kúndùn jù nínú s̩ís̩e àhunpò̩ 
ìtàn àti ìgbékalè̩ eré ni ìlò òwe, kò fi bé̩è̩ sí òǹkò̩wé Yorùbá tí kì í lo òwe nínú is̩é̩ o̩nà wo̩n, 
s̩ùgbó̩n ti Alàgbà Láwuyì Ògúnniran yàtò̩ nítorí to̩ló̩tò̩ ní tòun ò̩tò̩. Àwo̩n gbanko̩gbì òwe ló 
fi hun eré O̩mo̩ Aláte̩ Ìlè̩kè̩ pò̩. Àko̩lé eré gan an, òwe ni! Òwe jé̩ ò̩rò̩ o̩gbó̩n tí àwo̩n ò̩mò̩ràn 
ilè̩ Yorùbá máa ń lò láti fi s̩e àlàyé tàbí láti fi gba ènìyàn ní ìyànjú tàbí láti fi kìlò̩ ìwà tí kò 
dára tó. Òwe le̩s̩in ò̩rò̩, ò̩rò̩ le̩s̩in òwe, bí ò̩rò̩ bá so̩nù, òwe la fi ń wa!  

 Ní ìbè̩rè̩ eré àwo̩n ajínigbé ń so̩s̩é̩ wó̩n ń ta ènìyàn lé̩rú ló̩jà Apòmù. Òyìnbó tilè̩ so̩ 
pé baba àti ìyá lòun fé̩ rà, òun kò fé̩ o̩mo̩, ó sì pàs̩e̩ kí wo̩n yo̩mo̩ nù lé̩yìn abiyamo̩. Àwo̩n 
Ifè̩ ló ń jí Ò̩yo̩ gbé, Ìjè̩bú ló ń ra e̩rú tí wó̩n sì ń tà wó̩n ló̩jà Apòmù. Bí àwo̩n ajinigbé s̩e ń jí 
àwo̩n ará Ò̩yó̩ gbé, kò dùn mó̩ Aláàfin nínú, Olówu náà faramó̩ Aláàfin, ó wí pè: ’Ní tèmi 
Olówu, n kò s̩òwò e̩rú mó̩. N kò sì sò̩tè̩ sí Aláàfin. Omi ló ni kete, kete lo lomi lò̩rò̩ Òwu àti 
Aláàfin jé̩’ (o.i.7). Ó sì fi òwe so̩ ìdí rè̩ tó fi ti Aláàfin lé̩yìn láti dáwó̩ òwò e̩rú dúró, ó wí pé: 
“Láti ayé Aláàfin S̩àngó, Arábánbí o̩ko̩ O̩ya, Òwu àt’Ò̩yó̩ kò gbó̩wó̩ ìjà síra wo̩n. Ako̩ni làwa 
méjèèjì, Bé̩è̩ ni, bá a bá mú ìs̩àkò̩tún, tá a mú ìs̩àkòsì, ìs̩àkus̩à ló kù (o.i. 7).  Ohun tí 
Ako̩gun Òwu ń wí ni pé, alágbára ni Òwu àti Ò̩yó̩, àwo̩n ni ‘ìs̩àkò̩tún’àti ìs̩àkòsì’, àwo̩n orílè̩ 
yòókù kò lágbára bí ti wo̩n, àwo̩n ni’ ìs̩àkus̩à’ . Bí eré s̩ ń tè̩ síwájú, Olówu pàs̩e̩ fún 
Ako̩gun rè̩ láti kìlò̩ fún àwo̩n ìlú abé̩ Ifè̩ láti dáwó̩ ìjnigbé dúró bí bé̩è̩ kó̩ wo̩n yóò gbogun tì 
wó̩n., Olówu parí ò̩rò̩ rè̩ báyìí pé:  

              È̩yin ènìyàn mi. E̩ so̩ f’Áláàfin bí mo s̩e pàs̩e̩ f’Ako̩gun mi nǹì, Báwo̩n 
              Ajnigbé bá ko̩ ìkìlò̩ Olówu náà, Aláàfin yóò gbúròó gbó̩ lóde Ò̩yó̩ pé lálà lù, 

go̩ngo̩ so̩.  
              s̩ùgbó̩n o, Ìwo̩ Oníkòyí ni mò ń bá wí! Odíde̩ré̩, e̩ye̩ ìlú òkun, Àlùkò, e̩ye̩ ìlú 

ò̩sà, 
              bó bá jojú gbé, kó má johùn gbé o. Bójú bá ye̩jú, kóhùn má ye̩’hun (o.i. 9) 

Àwo̩n ajínigbé kò dé̩kun, nítórí náà Ako̩gun Òwu kógun ja Ifè̩ àti àwo̩n ìlú abé̩ rè̩. 
Olúwòó gba Ifè̩ láyè lórí ilè̩ wo̩n láti bá Òwu jagun, Olówu rán Ako̩gun rè̩ láti kìlò̩ fún 
Olúwòó, òwe ló fi pàrokò ráns̩é̩, ó wí pé:  

            Bá ti ń yó̩ só, là ń yó̩ gbó̩. 
            Iná tá a dá nílé, gò̩gò̩ rè̩ ń yo̩ lóde; 
            Má-so̩-ó̩ lóògùn má-gbó̩-ó̩. Má-s̩e-é lóògùn má-mò̩. 
            Olówu ni, gbogbo ìwà t’Ólúwòó hù lórí ò̩rò̩ yìí lòun mò̩ pátápátá 
.          Ó ní òun kàn fi gbígbó̩ s̩aláì gbó̩, tóun fimímò̩ s̩aláì mò̩ ni. 
          S̩ùgbó̩n òun kò fé̩ bá a jà nítorí pé aládùúgbó àto̩mo̩ ìyá kan náà làwo̩n (o.i 

15) 
Bí eré ti ń tè̩ síwájú, àgbáríjo̩ ogun Ifè̩, Ìjèbú àti àwo̩n ìlú yòókù dìde sí Òwu wó̩n 

pinnu láti pa Òwu run. Ò̩rò̩ ogun ti fé̩ máa sú àwo̩n Ò̩yó̩, àwo̩n obìnrin Ò̩yó̩ dìde láti fìhónú 
hàn sí Aláàfin, wo̩n kò sò̩rò̩ sákálá sí Aláàfin, òwe ló pa láti fi pàro̩wà fún àwo̩n alás̩e̩ ìlú. 
Olórí Obìnrin wí pé:  
           Bí aré, bí aré, o̩wó̩ pálábá ń ségi nínú igbó! 

           E̩ja ń tán nínú omi! 

           Kò̩ǹkò̩ ń gbàwò̩! 

           Mo mò̩bàrà, mo mò̩fún kan  

           Kò sí mó̩ báyìí o, 

           E̩ è̩ bá’s̩ìn-ín mawo, 

           E̩è̩ bá kòrò mulè̩, 

           E̩ ní bábé̩ré̩ yín bá bó̩ sódò 

          E̩ ó yo̩ ó̩! 

          E̩ pe Olúgbó̩n, E̩ pe Arè̩sà, E̩ pe Oníkòyí 

          E̩ pe gbogbo o̩ba tó ti bínú lo̩….(o.i 40) 

 
Ohun tí olórí obìnrin ń wí nínú òwe yìí ni pé ìlú ti tú mó̩ Aláàfin Aólè̩ lórí tán, kò sì 

fiyèsi ó sì ń pàro̩wà kí Aláàfin ó be̩ àwo̩n ìlú àmo̩nà gbogbo kí ogun ó sì ro̩lè̩, nítorí pé ìlú ti 
gbè̩kan jù. Ìdáhùn Aláàfin sí àro̩wà àwo̩n obìnrin fihàn pé ò̩rò̩ náà ti yíwó̩, O̩ba fèsì pé  
            Ìlè̩kè̩ já sínú, má já síta:  

            Ìlè̩kè̩ já síta, má já sínú,  

           Ibìkan sá ni ìlè̩kè̩ yóò já sí? 

           Wó̩n ní ilé ayé kò s̩e gbé, Ò̩run kò sì s̩e é lo̩ 

           Ibìkan náà ni yóò já sí (o.i 37)  

 

Àgbàakin ló so̩ ìdí rè̩ tí gbogbo rè̩ fi dojúrú mó̩ wo̩n ló̩wó̩ èyí sì ni ìsò̩tè̩ sí Aláàfin tí 

àwo̩n ìlú amò̩nà bí Ìdò̩ò̩mì, Tápà, Ìbàrùbá, Pópó, Kétu, E̩gbá tí wo̩n kò sìnrú mó̩. Bí ogun 

s̩e ń gbóná mó̩ Òwu, tí àgbárijo̩ ogun Ifè̩, Ìjè̩bú àti È̩gbá ń le sí i, Olówu rán Ako̩gun Òwu sí 

Aláàfin Ò̩yó̩ fún ìrànló̩wó̩ gé̩gé̩ bí àdéhùn tí wó̩n ti jo̩ s̩e té̩lè̩, òwe ni Aláàfin Ò̩yó̩ fi pàrokò 

ráns̩é̩ sí Olówu pé àdéhùn ti yè̩: 

       Aláàfin: E̩ fetí lélè̩ kí e̩ gbó̩ is̩é̩ tí n ó rán yín s’Ólówu: E̩ wí fún un pé: 

                      Àrùn tí ń s̩ogójì ló ń s̩ò̩ó̩dúnrún 

                      Ohun tó ń s’Abó̩yadé gbogbo o̩ló̩ya ló ń s̩e 

                       E̩ tún so̩ fún un pé 

     Òjòjò ń s̩ògún, ara ògún ò le 

     E̩ tún so̩ fún un pé 

     Odíde̩ré̩ e̩ye̩ ìlú òkun 

     Àlùkòréré, e̩ye̩ ò̩sà  

     Kò fé̩ jojú gbé kó tún johùn gbé 

     S̩ùgbó̩n ké̩ké̩ ti pa mátíòro wo̩n lé̩nu 

     Kí e̩ so̩ f’Ólówu pàtó pé 

     Ilé O̩ba ń jó, ilé O̩ba ń jò 

    O̩ba wà lórí kòbà -kòle 

    Bíná bá sì jóni tó jómo̩ e̩ni 

   Tara e̩ni là ó̩ yanjú (o.i. 42) 

Orís̩i òwe mé̩fà ni Aláàfin fi pàrokò sí Olówu, èyí ni a pè ní Àsínpò̩ òwe/Àjànpò̩ òwe. 
Nínú ìs̩è̩dálè̩ Yorùbá, òrìs̩à pàtàkì ni Ògún àti O̩ya. Ògún ni O̩sìn Mo̩lè̩ tó jé̩ alágbára. O̩ya 
náà jé̩ ako̩ni òrìs̩à, s̩ùgbó̩n Ògún ń s̩òjòjò báyií kò lágbára àti ranni ló̩wó̩. Àfiwé e̩lé̩lò̩ó̩ ni 
òwe yìí. Aláàfin ló dúró bí Ògún s̩ùgbó̩n kò lágbára báyìí nítorí òjòjò! Kò sì lè ran Olówu 
ló̩wó̩ nínú ogun tó délè̩. Ó lo àwo̩n àsínpò̩ òwe wò̩nyí láti so̩ ìdí rè̩ tí àdéhùn fi yè̩ tí kò fi lè 
ran Olówu ló̩wó̩ nínú ogun náà. Kò sí agbára mó̩, ògun náà kàn wó̩n gbò̩ngbò̩n, kò sí 
agbára fún òun náà  láti ran e̩lòmíràn ló̩wó̩. Àgbáríjo̩ ogun Ifè̩, È̩gbá, Ìjè̩bú àti àwo̩n ìlú 
yòókù borí àwo̩n Òwu wó̩n sì pa Òwu run! 

Kókó ò̩rò̩ tó je̩ òǹkò̩wé lógún jùlo̩ ni ìs̩ò̩kan àti ìmúdúróYorùbá lé̩yìn onírúurú ogun 
tó ja ilè̩ Yorùbá, onírúurú ò̩nà ló gbà láti fi e̩se̩ ìs̩ò̩kan yìí múlè̩ pé ó ti wà té̩lè̩ rí, orí èyí ni 
àko̩lé eré náà dúró lé, tó fi so̩ àwo̩n Yorùbá ní O̩mo̩ Aláte̩ Ìlè̩kè̩. È̩yìnlàárò ló fi e̩se̩ ò̩rò̩ náà 
múlè̩ nígbà tó ń parí ìjà láàárin àwo̩n ló̩baló̩ba Yorùbá, ìjìnlè̩ òwe ló lò, ó wí pé:  

 
            È̩yin O̩mo̩ Aláte̩ Ìlè̩kè̩ 

            È̩yin o̩mo̩ aláte̩ àkún 

            È̩yin o̩mo̩ tó bó̩láńlé 

           È̩yin o̩mo̩ e̩ni a bíire 

           Ilé o̩lá te̩ e̩ wó yìí 

           S̩e e̩ fi té̩yìn Oòduà s̩e ni? 

           Àfàìmò̩ kí tèfètèfè má yo̩wó o̩jà 

           Àfàìmò̩ kí sákes̩àke má dádìí 

           Àfàìmò̩ kó̩mo̩ Aláte̩ ìlè̩kè̩  

           Kó má do̩mo̩ ò̩rúnlá (o.i. 86-87) 

Òwe yìí ń tó̩ka sí ipò o̩lá, ipò o̩rò̩ àti iyì tí a mò̩ mó̩ Yorùbá láàárò̩ o̩jó̩. Ìlè̩kè̩ ni wó̩n fi 

ń s̩e adé orí o̩ba. Àkún àti àwo̩n ìlè̩kè̩ olówó iyebíye tó̩ba fi ń só̩rùn, tó fi ń só̩wó̩, àwo̩n bi 

iyùn àti sè̩gi àwo̩n ohun àmús̩ò̩s̩ó̩, àmús̩oge àti àmús̩è̩ye̩ fún àwo̩n àgbà ìjòyè ló̩kùnrin àti 

lóbìnrin títí kan àwo̩n o̩mo̩ge tó ń lo̩ ilé o̩ko̩, kò sè̩yìn ìlè̩kè̩. Nítorí náà ìran o̩ló̩lá, ìran àwo̩n 

o̩mo̩ aládé àti olówó ni ìran Yorùbá s̩ùgbó̩n: 

             Ogun àjààs̩íwó̩ le̩ fi fó̩lé Òwu 

             Ogun àjààwè̩yìn le̩ fi fó̩lè̩ Oòduà 

             O̩ta ń dún firifiri 

            Òfà ń kù fìrìfìrì 

            Òkúdìe̩ kò mojú e̩ni tí ń tu ú! 

            Hàáààà! (o.i 86) 

Òǹkò̩wé kò fi e̩nu lásán so̩ kókó ò̩rò̩ yìí, ó lo ìs̩è̩lè̩ inú eré láti mú kí a rí ogun tí wó̩n 

gbé tira wo̩n, È̩yìnlàárò so̩ báyìí pé: 

               E̩ è̩ mò̩ pé, emírín kì í je̩ni ká rèé kìbo̩n 

               A kì í fàkàtàǹpò pàmúkùrù 

               Bémírín bá je̩ni, ta rè é kìbon 

               Ikú lè pemínrín, ó lè pe̩ni emírin ń je̩ 

              Bá sì tàkàtàǹpò nítorí àmúkùrù, ikú lè alákàtàǹpò,  

´              ó lè pàmúkùrù (o.i. 86) 

Ayo̩lò yìí lóòrìn, ó wúwo, ó sì yàwòrán ketekete pé Yorùbá ló ń fo̩wó̩ ara wo̩n s̩era 
wo̩n nípa bíbá ara wo̩n jagun, ó bá gbogbo àwo̩n o̩ba Yorùbá wí ó rò̩ wó̩n láti máa fìfé̩ 
bára wo̩n s̩e kí ìran wo̩n má bà á ‘do̩mo̩ aláte̩ ò̩rúnlá’ láwùjo̩ ilè̩ Nàìjíríà. 

  
Ìs̩àmúlò Oríkì nínú O̩mo̩ Aláte̩ Ìlè̩kè̩ 

Ewì alohùn mìíràn tí òǹkò̩wé yìí tún s̩e àmúlò rè̩ dó̩ba ni oríkì. Oríkì jé̩ pàtàkì nínú 
ewì alohùn Yorùbá, àwo̩n òǹkò̩wé eré-onítàn Yorùbá sì mò̩ bé̩è̩, nítorí náà, wo̩n a máa s̩e 
àmúlò oríkì fún ète ìfìwàwè̩dá, láti fi àwo̩n òs̩èrè han àwo̩n òǹkàwé àti láti mú adùn wo̩nú 
eré wo̩n. Gé̩gé̩ bi O̩lajubu (1978) ti wí, ara orúko̩ ni oríkì wà. Kíki oríkì e̩ni máa ń mú kí orí 
àwo̩n èrò ìwòran àti e̩ni tí à ń kì wú, ó sì máa ń mú kí ara wo̩n yá lati fún apohùn lówó. 
Àwo̩n Yorùbá gbàgbó̩ pé bí a bá ki òrìs̩à lákìdélè̩, inú rè̩ á dùn láti gbó̩ è̩bè̩ e̩ni. Èyí ló fà á 
tí àwo̩n apohùn ìbílè̩ máa fi ń te̩nu mó̩ oríkì ju ò̩rò̩ gbogbo tó kù lo̩.  

 Lópò̩ ìgbà, a lè mo̩ ìrís̩í, ìhùwàsí àti ìs̩esí òs̩èrè àbí è̩dá-ìtàn kò̩ò̩kan nípa oríkì tí 
òǹkò̩wé fún wo̩n. Orúko̩ a máa roni. Nínú eré yìí, òǹkò̩wé lo oríkì bò̩rò̩kìnní láti fún àwo̩n 
è̩dá ìtàn kan lórúko̩, a tún rí ìsàmúlò oríkì òrìsà àti oríkì-orílè̩. Ìsò̩rí mé̩ta ni a lè pín àwo̩n 

òs̩èré`inú eré yìí sí, Ìsò̩rí àkó̩kó̩ ni àwo̩n o̩ba àti ìjòyè wo̩n, àwo̩n jagunjagun àti àwo̩n 
ajínigbé  ni ìsò̩rí kejì, ìsò̩rí ké̩ta ni àwo̩n ará ìlú, ló̩kùnrin lóbìnrin, awo̩n mè̩kúnnù tí a jígbé. 
Orúko̩ àdàpè tàbí oríkì ìnagije̩ ni òǹkò̩wé lò fún àwo̩n o̩ba àti babańlá wo̩n, bí àpe̩e̩re̩: 
È̩yìnlàárò ló dúrú fún orúko̩ Oòduà tó jé̩ babańlá ìran Yorùbá èyí tó túmò̩ sí pé è̩yìn ni a 
gbo̩do̩ rò wò kí a tó hùwà tàbí gbé ìgbèsè̩ tó lè pa o̩mo̩nìkejì lára. È̩yìnlàárò ni òǹkò̩wé lò 
láti yanjú èdè àìyédè tó wà láàárín àwo̩n o̩ba Yorùbá, òun ló sì fún àwo̩n o̩ba yòókù lóríkì 
tó bá ìs̩e àti ìwà wo̩n mu. Àwo̩n orúko̩ tó fi ìrís̩í ohun kan tàbí è̩dá kan hàn ni à ń pè ni oríkì 
rè̩. 
               Aláàfin Ò̩yó̩ ló pè ní O̩ló̩gbó̩n-ilé-Ò̩yó̩ 

               O̩ò̩ni Ifè̩-----Ò̩mò̩ràn-ilé-Ifè̩ 

               Olówu ------- Àyàkoko-ǹ-nàkí 

               Aláke È̩gbá -----Májè̩é̩kóbàjé̩-o̩mo̩-È̩gbá-láké 

               Awùjalè Ìjè̩bú -----Olówólayémò̩ o̩mo̩ Awùjalè̩ 

              Èwí Adó --------- Adégbáremú o̩mo̩ Ewí Adó 

Ìwà àti ìs̩e kálukú ló fi fún wo̩n ní oríkì inagije̩ wò̩nyí. È̩yìnlàárò ló fúnra rè̩ fó̩ ìtumò̩ 

oríkì kò̩ò̩kan sí wé̩wé̩ báyìí pé: 

1.             O̩ló̩gbó̩n-ilé-Ò̩yó̩ ló̩gbó̩n nínú s̩ùgbó̩n kò lè fi solé Ò̩yó̩ ró, Ó mú  

                    o̩wó̩ líle ń darí àwo̩n tó wà lábé̩ rè̩ (o.i 74) 

2.               Májè̩é̩óbàjé̩ o̩mo̩ òde È̩gbá l’Aké ń s̩eku s̩e̩ye̩, È̩gbá Ìkijà ń s̩e tÒ’wu 

              ÌsàǹsáÈ̩gbá ń s̩e tìjè̩bú àti Ifè̩ nínú ogun Òwu (o.i. 75) 

3.               Olówólayémò̩ o̩mo̩ Awùjalè Ìjè̩bú ló ń ta o̩ta àtètù fáwo̩n  

              O̩mo̩ bàba re̩ kí wo̩n ó máa fi jara  wo̩n lógun kí o bà á lè 

              ré̩rú tà f’Èèbó! Nítorí owó! (o.i. 75) 

4.               Ìwo̩ Àyàkoko-ǹ-nàkí o̩mo̩ È̩gbè̩jí nílé Òwu, àwíìfé̩, 

              Àfò̩ò̩gbà, àwíìyannu, agídípáálí àti àìro-è̩yìn-wò ló fi ń s̩o̩lá 

              Kowéè Òwu kì í ké è̩rò̩-s̩è̩s̩è̩ àfi èle koko! (o.i. 75) 

 

È̩yìnlàárò bu e̩nu àté̩ lu ìwà ìkà, ìfé̩ owó ju è̩mí ènìyàn lo̩, agídí páálí, è̩mí ìjà àti 

àìs̩ò̩kan àwo̩n o̩mo̩ aládé tí wo̩n kò mo̩yì ara wo̩n, ó kì wó̩n báyìí pé:  

                      È̩yin O̩mo̩ Aláte̩ Ìlè̩kè̩ 

                      È̩yin o̩mo̩ aláte̩ àkún 

                      È̩yin o̩mo̩ tó bó̩láńlé 

                      È̩yin o̩mo̩ e̩ni a bíire 

                      È̩yin o̩mo̩ Oòduà (o.i. 87) 

  Nínú àpe̩e̩re̩ òkè yìí, àpèmó̩ ìbí ló wà nínú oríkì iran Yorùbá: ‘O̩mo̩ Aláte̩ ìlè̩kè̩’, ‘o̩mo̩ 

aláte̩ àkún’ a ò rí ìrís̩í wo̩n tàbí àpèjúwe wo̩n s̩ùgbó̩n nítorí ìwà burúkú àwo̩n as̩íwájú ìran 

yìí ni òǹkò̩wé s̩e ko̩minú sí oríkì wo̩n pé: 

                       Àfàìmò̩ kó̩mo̩ Aláte̩ ìlè̩kè̩ 

                       Kó má do̩mo̩ Aláte̩ ò̩rúnlá 

                       O̩dúnnìí, oo ku mérin 

                       È̩è̩mínìn, o o ku mé̩fò̩n, 

                       O̩dún mé̩ta òní 

                       Oo ku mélìírí 

                       O̩lá ń rewájú ni 

                      Àbó̩lá ń rè̩yìn-ìn-ìn? (o.i. 87) 

‘Kó má do̩mo̩ aláte̩ òrúnlá’ nínú àyo̩lò yìí túmò̩ sí kí àwo̩n o̩mo̩ o̩ló̩lá, as̩íwájú àti 
olórí má bà´a de̩ni tó wà ní ipò è̩yìn, ipò òs̩ì, àìní, è̩gàn àti e̩ni àbùkù nítorí ìwà burúkú 
wo̩n. 

  Yàtò̩ sí oríkì-orílè̩ ìran Yorùbá, òǹkò̩wé s̩e àmúlò oríkì Oòduà fúnra rè̩, àwòrò Ifè̩ ló 
sì fi oríkì náà sí lé̩nu, Kíki àwo̩n babańlá nígbà ìs̩òro jé̩ ìs̩è̩s̩e pàtàkì nílè̩ Yorùbá kí è̩̩sìn 
àjèjì tó wo̩ ilè̩ Yorùbá. Ìgbàgbó̩ Yorùbá ni pé tí ò̩rò̩ bá rújú baba e̩ni ni ìs̩è̩s̩e e̩ni, òun náà ni 
a lè ké sí fún ìrànló̩wó̩. Wó̩n a rúbo̩, wo̩n a s̩ètùtù. Nínú eré yìí, Abo̩rè̩ Ifè̩ pe Oòduà, ó sì ki 
oríkì náà, kí Oòduà wá bá Ifè̩ pa Òwu run to̩mo̩taya nítorí o̩wó̩ Ifè̩ kò ran Òwu. Oòduà kò 
fé̩ràn ìwà ibi rárá, e̩bo̩ Ifè̩ kò gbà ló̩jó̩ náà.  Abo̩rè̩ Ifè̩ ki Oòduà báyìí pé: 

 
                     Oòduà mo júbà re̩ o! 

                     È̩rù jè̩jè̩ àdúgbò 

                     Atúnis̩e-má-bani-jé̩ 

                     A-girigiri Ò̩gán 

                     Ò jí láàárò̩ bé̩ rìrì 

                     Ìwo̩ Oòduà! 

                     O bá iná jà, ó dáná 

                     O bá oòrùn jà, o dá oòrùn 

                     O bá Dagba jà lé̩sè̩ O̩ya, o dá Dagba 

                     O bá àákàrà lójú omi, o tè̩é̩ rì (o.i. 25) 

 

Àbùdá àpèjúwe àti ìtó̩kasí ni a rí nínú oríkì Oòduà, pé e̩ni è̩rù ni, alágbára tí kì í s̩e 
ìkà ni s̩ùgbó̩n kò sé̩ni tó lè borí rè̩ nínú ìjà.  Nígbà tó dàbí pé Oòduà kò gbó̩ è̩bè̩, Abo̩rè̩ tún 
mú oríkì Ò̩rànmíyàn, ó tún fi e̩jó̩ Òwu sùn, ó ń ki báyìí pé: 

 
                       Ò̩rànmíyàn, máa gbó̩ o! 

                       Ò̩dè̩dè̩ Eléǹpe Ìwágún 

                       Akin ò̩tún, Akin òs̩ì 

                       Akin nílé, Akin lógun 

                       Ó kógun sápò yànmùyànmù… 

                       Bó bá dámo̩ lápá, a dámo̩ nítan 

                       Ìwo̩ lo̩kùnrin pupa Ìrámo̩ 

                       Onílé ojú pópó 

                       Atófaratì-má jayà lolo 

                       Kó sin Ifè̩ lo̩, kó o sin Ifè̩ bò̩! (o.i.26) 

Nígbà tí ìjà gbóná girigiri tán, àwo̩n o̩ba be̩rè̩ sí bo̩ àwo̩n òrìs̩à ìlè̩ Yorùbá láti wá ràn 

wó̩n ló̩wó̩ láti borí ogun tí wó̩n gbé tira wo̩n. Awùjalè̩ Ìjè̩bú ló kó̩kó̩ fe̩jó̩ Òwu sun Ògún, 

wó̩n ń ki Ògún báyìí pé:  

 

                    Ìwo̩ Ògún Lákáayé, 

                    Onílékángunkàngun òde-ò̩run, 

                    Àwàlàwúlú epo 

                    Àwàlàwúlú è̩jè̩ 

                   Àwàlàwúlú òòs̩à 

                    Tí í je̩’gba ekòló má bì  

                    Jé̩ kí s̩ìs̩e s̩ìs̩e ó máa bá Òwu.. (o.i. 22) 

Ní Ifè̩ bákan náà, O̩o̩ni ń ki Ògún léraléra kí orí ògún lè wú kí ó bá wo̩n bá Òwu jà, ó ń 

ki ògún báyìí pé:  

                            Ògún ǹlé̩ o, Lákáayé O̩s̩ìnmo̩lè̩ 

                             Gbáú bi igi dá! Wò̩ bí oòrùn wò̩ 

                             Ògún eléwèlè o̩kùnrin; 

                             Ako̩ e̩ran tíí forí jà 

                             Tí fìrù jà  (o.i. 26) 

Lé̩yìn tí àgbaríjo̩ ogun Ifè̩, Ègbá àti Ìjè̩bú ti tú Òwu, tí Olówu Akínjo̩bí ti filè̩ bora bí 
as̩o̩, àwo̩n Fulani s̩ígun sí Ò̩yó̩, Abo̩rè̩ S̩àngó lo̩ s̩ètùtù lójúbo̩ S̩àngó, gbogbo olùsìn  ̩
S̩àngó ń kì í ní mé̩sàn-án mé̩wàá báyìí pé: 

                         Àjàlá ìjí, Baálè̩ Kòso 

                         Iná lójú, iná lé̩nu! 

                         O̩ko̩ mi di bùlà 

                         Bíná jó láàrò! 

                        Bí yóò bá wo̩n jà, 

                        A yan lo̩ bí E̩de̩ bí E̩de̩ 

                       O̩ko̩ò̩ mi o! 

                       Ará Ogunmo̩so! 

                       A rìn lo̩ bí Èjìgbò bí Èjìgbò 

                      Ìwátá ara ìlú Ò̩yán 

                      Kó tó dé, oníjà gbàgbé, 

                      Òùnlàjà a sì ti sùn! 

                     Àgbáǹgúdú o̩run tí í fo̩sán jà 

                     Ó jà, jà fo̩run tì l’É̩gbè̩ 

                     Olójú orógbó 

                    Kò̩lá lo ó je̩ o o jobì 

                    Atò̩run wá jó bàtá láyé (o.i. 56) 

 
Ìs̩àmúlò Ewì Àwís̩e̩ nínú O̩mo̩ Aláte̩ Ìlè̩kè̩ 

Nínú àwo̩n ò̩rò̩ àwís̩e̩ Yorùbá, àwo̩n mé̩rin ló máa ń rìn papò̩, àwo̩n náà ni o̩fò̩, 
ògèdè, àásán àti àyájó̩. Nínú àwo̩n mé̩rè̩è̩rin wò̩nyí, o̩fò̩ àti ògèdè ló súnmó̩ra pé̩kípé̩kí jù 
lo̩, ó s̩ì s̩òro láti yà wó̩n. Fo̩lo̩runs̩o̩ (1982) gbà pé o̩fò̩ náà ni Yorùbá ń pè ní ògèdè. Adeniji 
(1982) pín o̩fò̩ sí méjì, o̩fò̩ rere àti o̩fò̩ búburú, ó s̩àlàyé pé o̩fò̩ búburú ni ògèdè tí kò dára 
láti máa pè s̩eré nítorí àpè̩yìndà rè̩. Àásán yàto̩ sí o̩fò̩ nítorí èdè inú rè̩ le, a kì í dédé lo 
àásán, nígbà tí ò̩rò̩ bá le tán lójú ogun ni a tó máa ń lò ó (O̩de̩jo̩bi, 2001, o.i. 92). Inú e̩se̩-
ifá ni àyájó̩ ti wá, o̩fò̩ a sì máa wà nínú rè̩. Àyájó̩ a máa ró̩ ìtàn pè̩lú ìs̩àmúlò orúko̩ às̩írí. 
Àyájó̩ so mó̩ òrìs̩à kan pàtó. Láwuyì Ogunniran mo̩ àwís̩e̩ Yorùbá dáàyè kan gbogbo rè̩ ni 
a bá pàdé nínú eré O̩mo̩ Aláte̩ Ìlè̩kè̩, ìdí tí èyí fi rí bé̩è̩ ni pé ìtàn tó rò̩ mó̩ ìtàn ogun àti ìtàn 
ìs̩è̩dálè̩ ni. Àwo̩n ìlò èdè inú o̩fò̩, àásán àti àyájó̩ kò gbo̩dò̩ gbé̩yìn nínú ogun, fitafita lò̩rò̩ 
o̩fò̩ àti àyájó̩ ń jade tó ń ko̩lu ra wo̩n tó sì ń fi agbára tó ń be̩ nínú èdè Yorùbá hàn . Lójú 
ìwé kejìlélógún Awùjalè ń sò̩rò̩, ó ń po̩fò̩ láti gbógun ti Owu, ó fé̩ kí Òwu ó s̩ìs̩e s̩ùgbó̩n kò 
so̩ ní gbólóhùn kan, ò̩rò̩ wúwowúwo, ò̩rò̩ tó lóòrìn, ò̩rò̩ gbanko̩gbì láti inú o̩fò̩ ló fi gbé èrò 
inú o̩kàn rè̩ jade, ó ní: 

 
                           S̩ìs̩es̩ìs̩e níí s̩ewúré̩ 

                           Téwúré̩ fi í gùn’ýàá rè̩ 

                           S̩ìs̩es̩ìs̩e ní í s̩àgbò 

                           Làgbò fi í gùn’yàá rè̩  

                           S̩ìs̩es̩ìs̩e ní í sòbúko̩ 

                           Tí í fi gùn’yàá rè̩, 

                           S̩ìs̩es̩ìs̩e kó máa b’Olówu 

                           S̩ìs̩es̩ìs̩e kó máa b’Ako̩gun Òwu 

                           S̩ìs̩es̩ìs̩e kó máa bó̩mo̩ ogun Òwu (o.i.22) 

 

Nígbà tí yóò fi parí kò so̩ pé kí às̩e̩ kó gorí rè̩ lásán, o̩fò̩  ló tún fi tè̩ é̩, ó ní: 

                            Wéréwéré làs̩e̩ ipín=ín múgbá 

                            Wàràs̩esà làs̩e̩ o̩nà-án mé̩sè̩ 

                            Às̩e̩ t’Akíntólú bá pa fúnlè̩ 

                            nilè̩ gbó̩……… 

 

Awùjalè̩ tún po̩fò̩ sí, ó ń fi ò̩rò̩ Olówu lo̩ Oòduà, ó wí pé: 

                              Má jélé Òwu ó rójú 

                              Nítorí pé, 

                             O̩ró̩ agogo kì í rójú pewé 

                             È̩là ìlè̩kè̩ kì í rójú àtokùnbò̩, 

                             Àìrójú àìráyè kó lo̩ so̩lè̩ s’Owu 

                              Às̩e̩ wàá- kí ó rí bé̩è̩ 

                              Také̩se̩ ní s̩e̩ láwùjo̩ òwú.. (o.i.23) 

Nínú ayo̩lò yìí, a rí agbára ò̩rò̩, ò̩rò̩ tó wúwo, a rí e̩wù àti e̩wà èdè Yorùbá, onírúurú 
àwítúnwí tó ń jálu wo̩n, ‘wéré, wéré’wàràǹs̩esà’’múgbá’mé̩sè̩’ s̩e àfihàn ìs̩ewé̩kú tó ń fún 
èdè Yorùbá  ní adùn. Olówu náà fa ìwo às̩e̩ kan yo̩, ó ń sò̩rò̩: 

                               Òwu alágbára ńlá! 

                               Òwu è̩rùjè̩jè̩ nílè̩ Oòduà 

                               Òwu ni wó̩n pàmò̩pò̩ 

                               Tí wó̩n fó̩lé̩ rè̩ láìs̩ebi! 

                               Ogun ni yóò pa wo̩n dandan, 

                                 Ò̩tè̩ ni yóò pa wó̩n dandan. 

                                 Ìlú Aláàfin yoò tú ú 

                                  Ogun ni yóò pa wó̩n dandan 

                                   Ìlú È̩gbá yóò tú ú, 

                                   Ìlú  gbogbo È̩gbá yóò dahoro 

                                   Ilè̩ È̩gbá yóò di te̩lòmíìn 

                                    Ìlú Ìjè̩bú kò ní gbèrú, 

                                    Tifè̩ ò níí fè̩ sí i 

                                     Àìrójú àìráyè ni ó máa bá wo̩n wò̩yá ìjà 

                                     Agbára ló̩wó̩ E̩gbe̩ji ile Òwu (o.i. 54) 

 

Ò̩nà-Mo̩gbà náà ki o̩fò̩ bo̩nu ní Ò̩yó̩ kí Aláàfin Olúewu lè s̩é̩gun àwo̩n Fulani tó dìde 
ogun sí i láti Ìlo̩rin, ó ń bo̩ òrìs̩à S̩àngó, ó sì ń po̩fò̩ báyìí pé:  

                                        Ó wáa dolúgììrì wò ó 

                                         Orí ò̩gán lò̩gàn-án rà sí 

                                         Alájogun ló bá ń pe K’oluewu ma rójú, 

                                         Ó dolúgììrì wò ó! 

                                          Pó̩nkán lorí òkú wó̩n 

                                         Wè̩rè̩ lo̩mo̩ è̩yìn-ín gbò̩n 

                                         Ò̩kò̩ò̩kan èjèèjì lo̩mo̩ o̩wò̩ yo̩ (o.i.62) 

Tí a bá s̩e àkíyèsí àwo̩n àpe̩e̩re̩ méjì òkè wò̩nyí, a ó rí pé o̩fò̩ tó jé̩ kìkìdá èpè ni. 
Èpè jé̩ ò̩nà kan tí àwo̩n Yorùbá máa ń gbà lo èdè ló̩nà òdì láti fi yaró e̩ni tó bá s̩è̩ wó̩n. Èpè 
ni ò̩rò̩ òdì tí a so̩ sáyé e̩lòmíràn láti fa ibi fún un. Bí Olówu ti ń s̩e̩ èpè lé ìran Yorùbá 
gbogbo, ni O̩o̩ni Ifè̩ ń s̩é̩ èpè tirè̩ lé Òwu lórí tí wó̩n sì ń fi às̩e̩ banu. 
 
 Ìs̩àmúlò Orin nínú Eré náà 

Òǹkò̩wé fi ìlò orin s̩e kísà nínú eré yìí. Ó mú ká rí onírúurú ipa tí orin ń kó nínú eré-
onítàn aje̩mó̩ ìmò̩-ìtàn nítorí nínú orin ò̩pò̩ ìjìnlè̩ ò̩rò̩ àti ìtàn ló forí mù síbè̩. Bí orin ti je̩yo̩ ni 
ìjìnlè̩ òr̩ò̩ ń tè̩le nínú eré náà. Ìran Yorùbá fé̩ràn orin púpò̩, wo̩n a máa ko̩rin nígbà ayò̩ àti 
ìgbà ìbànújé̩, nígbà aye̩ye̩ tàbí nígbà ò̩fò̩, orin òwe, orin ò̩tè̩, orin ogun àti orin ìgbádùn, 
orin è̩fè̩ àti orin tí a fi ń yin ènìyàn tí orí rè̩ á wúlé àti orin èébú tí a fi yè̩yé̩ e̩ni. Orís̩irís̩i orin 
ni òǹkò̩wé lò nínú eré yìí gé̩gé̩ bí ìlò èdè, ìgbékalè̩ eré, ìfìwàwè̩dá àti ìgbádùn òǹkàwé. 
Nígbà tí àwo̩n ajínigbé kó̩kó̩ ń s̩oro, tí wó̩n ń jí àwo̩n Ò̩yó̩ gbé tí wó̩n sì ń tà wó̩n ló̩jà 
Apomù, Orin è̩fè̩ ni wo̩n ń ko̩ sí àwo̩n e̩rú kí wó̩n lè  máa dá àwo̩n òyìnbó lára yá kí wó̩n tó 
rà wó̩n, ò̩kan lára irú orin bé̩è̩ ni: 

 
                      Gàmbàrí, Dìde o jó 

                      Ogun ló mú’yàá e̩ t’Ilo̩rin wá 

                      Gàmbàrí! Dìde o jó 

                       Ogun ló mú’yàá e̩ t’Ilo̩rin wá. 

   Wó̩n ko̩já lo̩ só̩dò̩ o̩kùnrin tó rí gìdìgbà, wó̩n ń fi s̩e yè̩yé̩, wó̩n ń fe̩nu lùlù fún un láti jó  

                         Panbo̩bo̩rìgìdá, e̩ko̩o̩ Jè̩bú 

                          Panbo̩bo̩rìgìdá, è̩ko̩o̩ Jè̩bú  (o.i. 4)  

 Orin è̩fè̩ jé̩ ò̩nà kan pàtó tí àwo̩n akónilé̩rú àti amúnisìn ń gbà láti tàbùkù àwo̩n 
adúláwò̩ nínú òwò e̩rú. Ìtàn-ìs̩è̩dálè̩ Yorùbá fi hàn pé fífi ènìyàn s̩è̩fè̩ máa ń dá ogun sílè̩, 
irú èyí tí a rí ló̩jà Apòmù. Kí ogun tó wáyé láàárín àwo̩n Ìjè̩bú, Ifè̩ àti È̩gbá, orin adájàsílè̩ ni 
orílè̩ kò̩ò̩kan ń ko̩ búra wo̩n, orin òwe ni. Àwo̩n Òwu ló kó̩kó̩ bè̩rè̩ orin báyìí pé:  

 
                        E̩nikan lès̩ù ó s̩e (lé̩è̩méjì) 

                        Kájá ó dúró 

                        Kí kookò ó dúró 

                        E̩nikan lès̩ù ó s̩e 

Àwo̩n Ifè̩ gbé orin tiwo̩n: 

                          Ó dolúfe̩re̩kúfe̩ 

                           È̩rù la fi ń dá bara wa 

                           Bó lè dogun, kó dogun 

                           Bó lè dìjà kó dìjà 

Ako̩gun Òwu tún ko̩ orin òwe mìíràn: 

                           Bé̩ e̩ pé̩é̩ dúró e̩ rís̩e wa….. 

                           Lé̩è̩kan yìí kó̩ 

                           Ká pé̩lé̩sìnrìn ni ó pa irú àwa 

                            Lé̩è̩kan yìí kó̩ 

                            Orímádégún, baba Títílo̩lá 

                            Lé̩è̩kan yìí kó̩  (o.i. 10-11) 

   Bí eré s̩e ń tè̩ síwájú, orin òwe ń dorin èébú, orin èébú ń dorin ìjà.  Ní o̩jà Apòmù 
àìgbó̩ra-e̩ni-yé kan s̩e̩lè̩ láàárín o̩kùnrin Òwu àti obìnrin Ìjè̩bú tó ń ta ataare, o̩kùnrin Òwu 
ko̩rin èébú pé: 
                              Ojú olè rèé, olè! 

                              Ojú olè rèé, olè! 

                              Ewúré̩ eléwúré̩, olè! 

                               Àgùtàn alágùtàn, olè!! 

                               As̩o̩ alás̩o̩, olè!!!   

Ò̩rò̩ dò̩rò̩ ìjà, Ifè̩ tó wà ló̩jà Apòmù ran Ìjè̩bú ló̩wó̩, òkìkí ìjà náà kàn bá Ako̩gun Òwu 
ní ìsàlè̩ o̩jà, ó mú o̩mo̩kùnrin lé̩yìn láti wá parí ìjà, ó la àwo̩n tó ń jà, o̩mo̩ Ako̩gun Òwu 
s̩ubú lu igbá iyò̩ obìnrin Ijè̩bú, ìyá oníyò̩ na o̩mo̩ Ako̩gun Òwu, inú bí Ako̩gun Òwu pé wó̩n 
na o̩mo̩ òun játijàti, ó fa àdá yo̩ ó sì pa obìnrin Ìjè̩bú. Alubè̩ǹbé̩ Òwu bè̩rè̩ orin báyìí pé: 

 
                                  Àgbà Ìjè̩bú sorí kè̩rè̩bútú 

                                  Kè̩rè̩bútú, kè̩rè̩bútú, 

                                  Àgbà Ìjè̩bú sorí kè̩rè̩bútú 

                                  Bé̩ e̩ bá fojú kan Ìjè̩bú 

                                  Té̩ e̩ fojú kan ejò 

                                  E̩ bé̩rí Ìjè̩bú, e̩ fejò sílè̩! (o.i. 19) 

Orin òwe àti orin èébú wá kúkú dorin ogun, àwo̩n Ifè̩ múra ogun, wó̩n dojú ko̩ àwo̩n 
òwu, wó̩n ń ko̩rin pé: 

                                        Àkéké tí ń kégi  

                                        Orí ara rè̩ ló ń ké 

                                       È̩lúlùú tó ń pòjò 

                                        Orí ara a rè̩ ló ń pè 

                                        Wómùwómù, ò, orò, máa ké 

                                        Gbégbáajé Ifè̩ lá a mówu dèmó̩lè̩ (o.i. 28)                  

Àwo̩n Òwu náà bú sorin ogun tó lágbára láti fi hàn pé wó̩n ti gbaradì fún ogun. 

                                          Akínjo̩bí ń palè̩ ogun mó̩, 

                                           Òrìs̩à, má jé̩ ó te̩nu mi bó̩ 

                                           Ajíbíkè̩é̩, ń palè̩ ogun mó̩, 

                                           Òrìs̩à má jè̩é̩ ó te̩nu mi bó̩ 

Oníbè̩ǹbé̩ fìlù sí, orin mìíràn tún jábó̩: 

                                            Ké̩ e̩ forí so̩lè̩! 

                                             E̩ ti kú! 

                                             Ké̩ e̩ forí so̩lè̩!   (o.i. 32) 

Nígbà tí àwo̩n jagunjagun ko̩lura lójú ogun, orin yípadà pè̩lú ìlù tó le: 

                                              Akéréburú o̩mo̩ jo̩jo̩lo̩lá 

                                              Àwo̩n dà? 

                                              Àwo̩n tó ń pera wo̩n ní nǹkan pàtàkì, 

                                              Àwo̩n dà 

                            Lílé:          Às̩é kò le jà! 

                            Ègbè:        Títóbi ló tóbi bàǹtù bantu 

                                              Ó fikú s̩eré o, ó ń fikú s̩eré 

                                              Age̩de̩gúdù, ó ń fikú s̩eré 

                             Lílé:         Ó ń polówó o, ó ń polówó 

                             Ègbè:       E̩lé̩ko̩ ò̩run ń polówó 

                             Lílé:        Àkùko̩ Olówu, 

                             Ègbè:       O̩mo̩ Olówu ni o rèé pa…(o.i. 46)  

Lé̩yìn tí àgbáríjo̩ Ifè̩, È̩gbá àti Ìjè̩bú s̩égun Òwu tán, è̩ka-èdè Ifè̩ ni orin tí àwo̩n Ifè̩ ń 
ko̩, orin àdàmò̩ pé: 

                                              Orúko̩ mé̩ta lÓwu mà mí jé̩ (è̩è̩méjì) 

                                               Òwu dógun sílè̩ 

                                               Ó tún mí jagun 

                                                Ibi án rò té̩lè̩ 

                                                Logun lé ‘o̩n dé o, to̩mo̩to̩mo̩ 

                                                Àbùkù kan akàn, ó gbógun tomi 

                                                Àbùkù kan akàn kò bómi s̩e mó̩ (o.i. 82) 

Bí eré ti ń tè̩ síwájú, ogun ń jálu ogun, ò̩tè̩ ń jálu ò̩tè̩. Òǹkò̩wé mú ká rí ipa tí àwo̩n 
o̩ba kó nínú ogun àti ò̩tè̩. Àwo̩n o̩ba ló pàs̩e̩ fún àwo̩n ako̩gun wo̩n láti s̩ígun. Èyí ni pé 
gbogbo ogun àti ò̩tè̩ tó ja ilè̩ Yorùbá, àwo̩n o̩ba mò̩ nípa rè̩. Àwo̩n o̩ba Yorùbá ló ń ta o̩mo̩ 
Yorùbá lé̩rú fún àwo̩n òyìnbó. Àti gbogun ìlú Yorùbá sí ìlú Yorùbá mìíràn kò sè̩yìn àwo̩n 
ló̩baló̩ba ilè̩ Yorùbá. Gbogbo ewì alohùn tó s̩úyo̩ nínú eré náà kò wà fún gbè̩fé̩ tàbi 
ìgbádùn lásán bíkòs̩e fún ogun àti ò̩tè̩.  

Gbogbo rògbòdìyàn tó s̩e̩lè̩ nínú eré náà ni òǹkò̩wé lò láti mú ká rí òfò àti àdánù tí 
Yorùbá fi s̩era wo̩n. Òǹkò̩wé lo È̩yìnlàárò tí í s̩e Oòduà láti ráns̩é̩ pàtàkì sí ìràn Yorùbá 
lónìí, onírúurú o̩gbó̩n ló sì lò láti fi èrò rè̩ ráns̩é̩ sí àwùjo̩, ó lo òwe, ó lo ìjìnlè̩ ò̩rò̩, ó sì lo orin 
láti parí ìjà tó ń be̩ láàárín àwo̩n o̩ba. È̩yìnlàárò ki ìpò̩nrí o̩ba kò̩ò̩kan fún un, ó sì là á mó̩ 



O̩lálérè Adéye̩mí, Ewì Alohùn Nínú Lítírés̩ò̩ Àpilè̩ko̩ Yorùbá: Ìwé Eré-onítàn O̩mo̩ Aláte̩ Ìlè̩kè̩ tí... 
________________________________________________________________________ 

 
29 

 

wo̩n láyà pé Yorùbá ti so̩ra wo̩n di s̩ìkàs̩ìkà, wó̩n gbàgbé alájo̩bí, wó̩n so̩ra wo̩n di 
adánilóró, wó̩n ti gbàgbé ò̩la. Orin ló fi wa kókó-ò̩rò̩ náà gúlè̩ pé kò sí às̩egbé, gbogbo 
ohun tí a bá s̩e lónìí, ìtàn ni yóò dà ló̩la. Ó ko̩rin báyìí pé: 

 
                                     E̩ni bá fé̩ kó s̩ayé e re 

                                     E̩ni bá fé̩ kó s̩ayé e re o 

                                     Yóò ba níbè̩ dandan ni 

                                     E̩ni  bá fé̩ kó gbins̩u re 

                                     E̩ní bá fé̩ kó gbins̩u re o, 

                                     Yóò je̩ níbè̩ kó tó lo̩ 

                                     E̩ni bá fé̩ kó s̩is̩é̩ e re 

                                     E̩ni bá fé̩ kó s̩is̩é̩ e re o 

                                      Yóó mà f``abò̩ f’Óló̩run (o.i. 73) 

È̩yìnlàárò fi ìran Yorùbá hàn bí arungún o̩mo̩. Ó bi wó̩n léèrè ò̩rò̩ ní ojú-ìwé (73),ó 
ní:  

                                     S̩é gbogbo ilè̩ té̩ e̩ jogún ló̩dò̩ Oòduà, s̩é o̩mo̩ rè̩ ló ń jo̩ba lórí  

                                     gbogbo rè̩ pátá: S̩é Tápà kò sí, Ìbíní kò sí? Ogun tó wo̩gbó Àkókó 

                                      ilè̩ Ò̩wò̩, àti Èkìtì ń kó̩? Tí Tápà, Fúlàní àti Ìbíní ń kó wo̩n bí o̩mo̩ 
e̩ye̩;        

                                       ǹjé̩ e̩ fè̩lè̩koko àtè̩rò̩pè̩sè̩ dojú ko̩ ìjà náà?  

È̩yìnlàárò lo àyo̩lò yìí láti rán òńkàwé létì ìtàn ilè̩ Yorùbá. S̩áájú ìs̩ubú ilè̩ Yorùbá, 
o̩lá, agbára àti ìjo̩ba ilè̩ Yorùbá pò̩ jaburata, ó dé ilè̩ Tápà, Bàrìbá, Ìdò̩ò̩mì àti ilè̩ Àgànyìn 
(Ghana), s̩ùgbó̩n nítorí ìwà ìmo̩tara-e̩ni nìkan àti àìnífè̩é̩, agbára bó̩ ló̩wó̩ wo̩n, àwo̩n tí wó̩n 
jo̩ba lé lórí bó̩ só̩wó̩ Fúlàní àti Ìbíní nítorí inú líle àti àìsí è̩mí ìs̩ò̩kan. Ní ìgbè̩yìn, È̩yìnlàárò 
s̩á ò̩rò̩ mó̩ gbogbo wo̩n láyà, wó̩n túúbá, wó̩n pinnu láti yípadà kúrò nínú ìwà ibi wo̩n kí ilè̩ 
Yorùbá lè rójú ráyè tè̩ síwájú. Gbogbo wo̩n fi orin ìs̩ò̩kan parí ìjà àti àsò̩ báyìí pé: 

                                        Oníkálukú, ó do̩wó̩ò re̩; 

                                         Ò̩mò̩ràn-Ifè̩, ó do̩wó̩ò̩ re̩; 

                                         O̩ló̩gbó̩n-Ò̩yó̩, ó do̩wó̩ò̩ re̩; 

                                         O̩mo̩ Awùjaalè, ó do̩wó̩ò̩ re̩; 

                                         O̩mo̩ È̩gbáláké, ó do̩wó̩ò̩ re̩; 

                                         E̩ wí fúnra yín, ó do̩wó̩ àwa o! 

                                         Baba ti sò̩rò̩, e̩ jé̩ ká gbó̩. (o.i.91)  

Ìkádìí  
 Onírúurú èròjà láti inú ewì alohùn Yorùbá ni Alàgbà Láwuyì Ògúnniran lò láti dín 

o̩bè̩ eré O̩mo̩ Aláte̩ Ìlè̩kè̩ tó gbe̩ tó̩kí, tó sì dùn mò̩rànyìn-mo̩ranyin. Ò̩pò̩ irú kì í ba o̩bè̩ jé̩.  
Ò̩pò̩ èròjà ewì alohùn Yorùbá tó lò bí òwe, oríkì, o̩fò̩, ayájó̩, àti orin mú adùn tó ga bá eré 
náà. È̩yà ewì kò̩ò̩kan ló kún fún ò̩rò̩ tó gbórín, tó lóòrìn tó jinlè̩. Àwo̩n àgbà ló jé̩ akópa nínú 

eré, ò̩rò̩ àgbà ló ń jade lé̩nu wo̩n, ò̩rò̩ àgbó̩mirí, ò̩rò̩ às̩ehùn un tó so mó̩ ìtàn ilè̩ Yorùbá. 
Òǹkò̩wé lo ewì alohùn Yorùbá fún ìgbékalè̩ àti ahunpò̩ ìtàn rè̩, ète ìfìwàwè̩dá, kókó-ò̩rò̩ àti 
ìlò èdè. Ó jé̩ kí eré náà ó dùn-ún kà, adùn èdè, àti adùn ìtàn tí ó fi ewì alohùn gbékalè̩ mú 
kí òǹkàwé gba Láwuyì Ogúnniran ló̩gàá, nítorí pé ò̩nà kan pàtàkì láti dáàbòbo ewì alohùn 
Yorùbá ni ìs̩àmúlò rè̩ nínú eré onítàn Yorùbá òde-òní.   

Òǹkò̩wé mú kí eré náà parí tè̩rín tè̩rín, tayò̩tayò̩, eré tó bè̩rè̩ pè̩lú e̩kún àti ò̩fò̩ parí sí 
e̩kúndè̩rín s̩ùgbó̩n gbogbo ègún àti èpè tí àwo̩n o̩ba gbéra  wo̩n s̩é̩ pàápàá ègún Olówu, 
O̩o̩ni Gbégbáajé wà níbè̩ digbí, ó ye̩ kí È̩yìnlàárò ré ègún náà padà nítorí ègún jà ju èpè, 
èpè jé̩ ju òògùn lo̩. Ìtàn ìs̩è̩dálè̩ Yorùbá fìdí rè̩ múlè̩ pé Aláàfin Aólè̩ náà gbé ìran Yorùbá 
gégùn ún kí ó tó s̩ígbá,  kò tíì sí e̩ni tó ré ègún náà dànù títí dì òní.   Ìkádìí rè̩ ni pé òpìtàn 
pàtàkì ni Alàgbà Láwuyì Ogunniran, akéwì ìsè̩ǹbáyé tó jinlè̩ nínú ewì alohùn Yorùbá ni, ó 
sì fi ìwé O̩mo̩ Aláte̩ Ìlè̩kè̩ pàrokò sí ìran Yorùbá pé kí wó̩n jáwó̩ lápò̩n tí ò yò̩, kí wó̩n gbómi 
ilá kaná, kí wó̩n wà ní ìré̩pò̩ láìjà mó̩, kí ò̩mo̩ aláte̩ ìlè̩kè̩ má bàá do̩mo̩ aláte̩ ò̩rúnlá àti pé kí 
ewì àlohùn Yorùbá ó wà títí láé fún ìran tó ń bò̩ lé̩yìn.    

